
CHRISTIAN LEADERSHIP 

Paominlen Kipgen (PK) M.Th 

INTRODUCTION 

LEADERSHIP HILCHET: 

Leadership hi mihemho thilkhat boldinga pui jouna leh kisongtah’a amachal theina dinguva 

tilkhouva lolhinsahna natoh ahi – Lord Montgomery 

Leadership hi lamkai khatnin anoijaho kisonna aneitheina diuva thilkhouna leh thujona aneija, 

anoijahon thanomtah’a athupeh leh boldinga adeiho abolna diuva athunoija aumsahna ahi – Fleet 

Admiral Nimits. 

Lamkai chu lampi hia, amasanga che jing jenga anunga hungho kaija chu ahi. – John R. Mott. 

Lamkai chu mihem hon abolnom louvu thilkhat thanom tah leh deitah’a bolsah ahi. – President 

Truman. 

Lamkai chu kiloikhomna (society) sunga aphat chomna ding lamma kikhelna hin polut ho ahiuve 

– PK Lee 

Lamkai chu mipiho lamdangtah’a alungu jou (influence)’a aphachom lamma, hichu angaichat 

lamu suhbulhit nalama puilut ho chu ahiuve.  – John Haggai. 

Lamkai dinga qualification lhing hetdohna dinga vetna phapen chu ‘amapa/nu chu mijousen ajui 

hinam tihi vet angaije. – DE Hoste, China Inland Mission Director. 

Chunga hilchetho’a kon mudoh chu: Leadership (Lamkai hina) hi midang thujo (influence) jouna 

ahin, mikhat chun anung juiho chu athujo jouna chanpha’a alamkai jou ding ahi. Hijeh chun lamkai 

chu anungjuiho thujo (influence) tina ahi. 

Christian leader khatchun midang ho chu ama boltheina jala bou athu jo ding ahipon, Lhagao 

Theng’in ama’a um boltheina pa chu amanchah teng ajo ding ahi. Hijeh chun Christian lamkai 

dinmun hina dinghi eima akon bou hilouva Lhagao Theng thaneina jalla bou kilolhing thei ding ahi. 

Amale ama kitungdoh’a lolhing Christian leader aum ngaipoi. Mihem khat chun midang lhagao 

dinmun chunga thujona anei theina dinga amatah Lhagao Theng’in aman chah teng ajo joubep ding 

ahi. 

Christian lamkai khat hina ding chung changa AW Tozer’in “Lamkai dihtah le lamkai pha chu 

lamkai ding nomlou ahi’a aphat le amun poh dungjuija Lhagao Theng’in lamkai dinmunna dinga 

ano’a apohsah ho chu ahiuve. Tekahnan Mose, David le OT Themgaoho. Lhagao Theng’in atundoh 

lamkai chu lamkai lolhing tah ahiteije. Eg. Paul. Lamkai dihtah chu Pathen mite chunga Pakai 

hiding lungthim aneipon, ahin kineosah, lungneng, amale ama kiphal pumin lamkai dinmuna aum 

bangin minung jui hiding jong athanome” ati. 

Lamkai dinmun iti teng tahsa lam kivaihomna ahin, Lhagao lam ahin kibahna tampi aneijin, 

kibahlouna jong aumin; akibahna chung chonna bolbe ding jong aumme. Tekahnan: 



2 
 

Tahsalam     Lhagaolam 

Eima’a kitahsan/kimonna neiding  Pathen na jong kison/tahsan ding 

Mihemho het angaije    Pathen jong het angaije 

Eiman thulhuh sem angaije    Pathen lungdei het angaije 

Tupna nei angaije    Eima kikoidoh angaije. 

Eima deibang juiding     Pathen lungdei leh adei juiding 

Midang ho thupeh inei chu ikipana  Pathen thupeh ijuichu ikipana 

Gelkhoh jala kihabol    Pathen le mihem ngailut jala kihabol 

Chamlhat     Pathen noija um. 

Gal lamkai dinmun ding chung changa Lord Montegomery in angaikhoh thil 7 anasei jin, hiche 

hochu lhagao lama lamkai dinga jong thilkhoh ahi. 

1) Amachu anung lama umtheija ima jouse’a kikuma kisalung gim louding. 

2) Milungneo hilouding 

3) Amale ama kikhoh sah, kiloupi sah hilouding 

4) Milhen them/milhenje he ahi ngai 

5) Anoija hochu tahsanna aneija anatohna chunguva kisalung gim behset louva amaho abolsah 

ding. 

6) Thulhuh kicheh tah sem theina thahat nei hiding 

7) Anungjuiho kimonna/kitahsanna neisah jou mi hiding - angaije anati. 

Dr. John R. Mott in lamkai ding aseibena’a: 

1. Amachun thilneo cha khat chu hoitah’a abol nah’em? 

2. Thilkhoh sah je ahet hinam? 

3. Amoh umpet chu iti aman chah ji’em? 

4. Milung khoh le milung lha bai ham?  

5. Min demna le aseisetna chu kisem phatna’a nei mi hinam? 

6. Khantouna dinga thaneina neijou mi hinam? 

7. Ahithei lou ding thilkhat chu iti akimaito pi ji’em? 

8. Alhah samna pen ipi ham? - tiho het angaije, anati.  

Lamkai dinmun hi mikhatnin mijouse athu jo jouna dinga thaneina ahi jalin, ama chu aphatna le 

asetna hoitah’a hetchet masat tei angaije. 

Christian lamkai kiti hi thilbai lam ahilou jeh’in mijousen abolthei hilou, penpi ahijeng vang jong 

hijouloi, kihabol vang jong hilou, chihna thepna le hetna jong bulhing lou, achungnung pena Pathen 

Lhagao kouna, solna leh thahatna nei mi ahi angaijin ahi. Lhagao Theng panpina le thahatna 

jaolouvin koima houbung lamkai lolhing aum theipoi. 

 

BUNG – 1 

LAMKAI DINMUN CHUNG CHANGA JESU THUHIL (Jn. 13:1-20) 

Lamkai jouse lah’a lamkai chungnung pen, lamkai dihtah, lamkai lolhing leh lamkai hina dinga 

dinmun hoipen eivetsah’u chu Jesu Christa ahi. 

Lamkai lolhintah ahina’a vetjui thei hinkho tampi aneijin, anatoh’a kon lamkai hina dinga poimo 

tampi anabol doh’e. Amachu thuhilthem, mihem dinmun le ngaichat to kitoh’a thusei them le lamhil 

dihtah ahigoh hilouvin, Taojing mi jong ahi. Ama aphatseh’in amading ahin, aseijuite ding ahin, 

anungjui ho dingin taona amang jingin, achung chonna athilbol ding jouse jong Pathen henga alhut 

jinge. 

Ahin athupi penna Jesu hinkho’a kon mudoh le athuhil pipen chu “Kineosah” hi ahi. Lamkai 

khat chu michunga che leh michunga vaihom ding maimai hilouva amatah chu anungjui ho soh ahi 

ngai ahi. Phil 2:5ff sunga kimu dungjuijin Jesu chu amatah loupi Pathen ahijeng vangin amite letna 

ding le hinna ding’in ahung kineosah’in, soh limin ahung ume akiti. Chuti’a aumjal chun Pathen’in 

tun sangtah’in adom sangin ahi tijong akimui. Jesu amatah jengin jong “Keima jen ding hilouva, 

ajen ding joh’a hung kahi” ati (Mt. 20:28). 

Hijeh chun Lamkai hina dinga Qualification sangpen chu “Soh” hina dinmun chan ngamna hi 

ahin; chuleh minoija um je he’a chun vaihop je jong ahei, akiti. Soh lamkai dinmun ding hi Jesun 

athu jenga bou ahil hilouvin, anatoh’a jong apodoh’in alimin avetsah’e. 

Athiding ni masang, jan anneh achaijun Jesun athi ding ahemasan, anung juiho chunga lamkai 

ahi jom louding ahen, ama athi nungle anungjui (Christian) te chunga hung lamkai ding chu tupetna 

a’ankong sokhompiho ahiding tah jalchun, lamkai dinmun ding lah’a athupi pen chu athu’a ana 

hiltho goh hilouvin anatoh’a avetsah’in, hiche chu amahon jong abol dingun atilkhouvin ahi (Jn. 

13:1-20). 

Hijeh chun lamkai (Christian leader) khat hina dinga Jesun anatoh’e athuhil’a kon mudoh thei ho 

chu: 

1. LAMKAI CHUN ANUNGJUIHO ANGAILUT DING AHI: Jn. 13:1 na chu isimleh 

“Jesun anungjui ho chu angailun, akhon ni geijin angailu lhumkeije” ti akimui. Houbung lamkai 

khat chun lhagao pohnat na aneiding chu akhoh pen ahin, lhagao pohnatna aneithei na dinga chu 

ngailutna anei masatpen ngai ahi. Ngailutna beijin koiman midang apona theipon, ngailutna 

jaolouvin midang phatna, hoina, khantouna, hinna ding akibol theipoi. Ingailut lou mi chu aki 

kidah’in; ngailut na jala chu aseijuite keng nendehduh chu Jesun asop ahi. Ingailut dihtah mi chu 

akikidah ngaipoi. Jesun adalhah ding konna aseijuite athupeh chungnungpen le thupeh thah apeh 

chu “Khat le khat kingailut ding” hi ahi (Jn. 15:12,17). 

Christian lamkai khat chun anungjuiho chu ngailutna mitna avetna ngailutna dihtah achan louleh 

lamkai lolhing ahithei ngaipoi. Abol jouse chu ngailutna’a abol ahiteng hiche ngailutna chun 

anungjuiho chu nungjui dihtah le ama dinga hinkho phal ngam leuva pang le kiphal thengna asosah 

ding ahi. Hiche tobang ngailutna chu Jesun aseijui te chu anachan ahi. 

Ngailutna sangpen, Christa ngailutna, Agape ngailutna neija lamkai angaije. Lamkai khat chu 

anungjuiho phatna, khantouna, hinna, hoina ding ahiphot le ahinkho jeng jong aphal ngam ngai ahi. 

Christian sakho hi ngailutna sakho ahi jeh’in “keikhelin gathi’o” ti hilouva, “nangkhel’in keijoh 

gathinge” ti sakho ahi. Ahoubung mite ngailulou houbung lamkai chu iti nama jongle lamkai dihtah 

hingailou ding ahi. 

Ngailut hi ipiham? Achom lamma seidingin ngailut hi natoh (action) ahi. Hichu lamkai khatnin 

anungjuiho dinga thilpha, napha, thilhoi abolpeh ding, akhantouna dingu angaito ding, akipana diu 

abolpeh ding tina ahi. Lamkai chun anungjuiho chu athu’a jong, lunggiltah’a jong, natoh’a jong 

ngailut achanding ahi. Ngailut lah’a vetkah thei chungnung pen chu Jesu Christa ahi. Amana mite 

angailut jalin ahinna diu, aphatna diu, ahoina diu vin natoh’a apodoh’in amaho dingin ahinna 

atoh’e. Hibang chu lamkai khatchun tohdinga lha ahi mana lamkai natoh tohding hilouva ngailutna 

jala lamkai ding ahi. Ingailutna chu mite mudohsah ding, chuteng leh miten kipah tah’a inung ajui 

dingu ahi. 

2. LAMKAI CHU AKINEOSAH ANGAIJE. Tahsa lam thunei, vaihom le lamkai ho vang 

Boss ahiuvin, loupitah, lentah le laltah’a umuva vai ahomu; agenthei, angaicha ho leh akimuto 

pinomho jeng jong anople akithopi, akimutopi; adaleh akithopi da’a akimutopi dan jeng thei ahi. 

Ahin lhagao lama Christian lamkai khat chu chuti thei ahipoi. Ilamkaipao Christa’a um lungput 

kineosahna chu eiho’a jong umsah ding ahi (Phil. 2:5ff). Lamkai kahi, kathu thu ahi ti’a dictatorship 

power neija houbung hi lamkai ding ahipoi. Christian lamkai chun anoija anungjui cheng jana 

neitah’a abolding ngai ahi. 

Mikiletsah chu Pathen’in amang cha ngaipoi. Mosi thusim chu ivetleh atila bolthei akisah’a 

kiletsah tah’a Pharaoh chanu chapa(tupa) dinmun atuh laijin Pathen’in manchah ding agapoi. Aman 

aboltheina’a alamkai got jehchun Egypt gamsunga kon agaljamin Media gamma agakisel mang 

lo’e. Ahin Media gamma kelngoi chinga apana imacha hilouva akigela neocha’a akigel phatnin 

Pathen’in leiset chung hotling leuvin Israel te chunga lamkaijin atungdoh’in sangtah’in anamang 

chan, kum 80 sung Israelte ana lamkaijin ahi. Pathen mitmu dinga kiletsah hi hot’umpen ahi. 

Chonset chungnung le chonset hungkipatna jong ahi. (Isai. 14:12-15; Ezk. 28:11ff). 

Christian lamkai kiti hi thilpha ding ahipouleh ‘michunga thuneina sehseh neiding hilouva 

minoija kun ngamna lungthim neiding tina ahi. Eima thu jeng chesah ding hilouva mithujong 

lahding, eima lungdei jeng hilouva mulungdei jong lahding; angaicha’a aumleh kiletsah tah’a 

bolouva angaichatna chu nemheuva suhbulhit ding; eima’a ding jeng hilouva midang phatchomna 

ding ahileh letna, lalna jouse paimanga sohlimma Christa banga umding; ipon loupi tolkoija inung 

juiho kengphang sopngamna lungthim neiding ahi. 

3. LAMKAI CHUN MIVET JUITHEI HINKHO AMANDING AHI. Lamkai chun hiche 

bolun, hiti’un, khati’un ti’a vaihop tho jeng hilouva, midangin abol dinga adei chu amasatah’a aman 

abol angaije. Amatah’in anatoh’a apoh doh’a ama banga anung juihon jong abol diuva vetsah 

angaije. Jesun aseijuite chu nakineosah dingu, nangho midangin najen diu hilou nangho joh’in 

midang najen diu tin athu maimai jin ahilpon, ahin anatoh’in apodoh’in, aseijuite vetjui dingin 

amatah akipan masai. Kineosah dinga athuhil chu amatah kineosah’a avetsah’in ama bol bang 

banga amahon jong aboldiuvin ahile. 

Christian lamkai khatchun anungjuiho iti chonle adeijem, amatah’in bolmasa hen. Lamkai chun 

mivetjui thei hinkho aman lousen anungjuiho thujo ponte. Hijeh’a chu Jesun, “Nangma mitna 

thingbong um chu kilahdoh inlang, nasopi mitna bohse um chu lahdoh sah’in” (Mtt. 7:5) ti’a anahil 

ahi. Eima’a dihlouna/losamna uma midang adih dinga thuhil ding hilouva; Eija lolhin na aum louleh 

inungjuiho lolhing pontin, eija thenna aumlouleh inungjuiho thengpontin, eima’a kineosah na 

aumlouleh inungjuiho kineosah loudiu, eima ilhagao mit louleh inungjuiho lhagao mi joulou dingu, 

eima’a kitimjouna aumlouleh inungjuiho jong chutima hiding ahi. 

Hijeh’a chu Christian lamkai chun ama hinkho’a ahin, a’insung ahin, midang vetjui theija hinkho 

aman masat angaije. Misetna napho theina dingin nang pha masan, mi insung nasemtup theina 

dingin nangma insung kisemtup masat photnin (1 Tim. 3:4-5), min abol dingle ajui dinga nadei khat 

chu athu sehseh’a seija bolsah ding golouvin nangmatah’in nabol chu vetsah’in, aman jong abol 

dingin tilkhouvin. 

4. LAMKAI CHUN ANUNGJUIHO PHATNA DINGLE KHANTOUNA DING 

ANGAITO DING NGAI AHI. Christian lamkai chun ama angsung sehseh kivet ding angai ahipoi. 

Houbung lamkai khat chun ahoubung mite Christa dungchan apha theina dingu, lhagao hinkho 

khantouna ding leh tahsa inchen semdohna ding geija amopoh’a angaito peh ding ahi. Ajeh chu 

ahoubung mite jouse ama’a kingaiju ahin, akhantou nadiu chu ama mopohna ahi. 

Palistine gam neldi gam lah’a kenga lamlha ho dinga anenpen mun chu akengu ahi. Hiche 

akengu nendeh duh chu Jesun asopngim peh’u ahi. Jesun aphatna diu, angimnadiu, Pathen anga 

chan aneina diu, vangboh achan na diu angaito peh’a hiche nadinga chu akengu asop ahi. 

Jesu nungjui Jesu banga lamkai khat chun anungjuiho hoina, phatna, khantouna, vangboh channa 

ding angaito teitei ding ahi. Tulai sum mu ding deina’a leh sum san jeh’a houbung lamkai atamtan; 

lo atam leh lamkai ding kichu tho jeng, lo lhomna’a lamkai ding jong kimujou lou ahi. Pathen 

natong, Pathen mite ponatah tah le khantouna ding gel tahbeh alhom tai. Lamkai mopohna lenpen 

khat chu iti leh houbung hi amachalin, Mission natoh na lam, Pathen thu le la lama akhangtouvin, iti 

le lhagao mi dihtah atamin, kiiloikhomna Christa tahsa hi ahina ding banga akhangthei dem ngaito 

ding, gonding tohdoh ding hi ahi. 

5. LAMKAI CHU MITIL KHOU AHI ANGAIJE. Jesun aseijuite anatoh’a avetsah’a akeng 

asiljou chun ajah’uva ‘nanghon jong bollun’ tin atil khouvin ahi. Chugoh hilouvin Jesu hinkho hi 

ivet leh mitil khouna hinkho ahi. Leiset chunga koimacha achamkim aumpon, mijouse hi hilna le 

tilkhouna ngaicha ahi cheh’ui. Lamkai chun anungjuiho chu abol dingu ahila, aman abol masatna 

chuleh thupeh aneija abolsah ding hijeng louva, ajo teina dinguva tilkhouna toh atho teng anungjui 

hon alungcham tah’uva abol diu, chuteng lolhing ding ahi. Thupeh jeh’a nakitonghi kichat mana 

kibol ahi, tahsa kivaihomna lam panga dingin vang aphanai; lhagaolam panga dingin vang ga 

sodohna ahipoi.  

Hijeh chun mihem chu notho jeng ding hilouva olla nemheuva tilkhou ding ahijoi. Penthah na 

ahin, Pathen natohna ahin, thilpha bolna ahin, thilpeh ahin, olla akihil tho’a akitilkhou teng 

machalna leh lolhinna ahin, gasodohna ahi, Pathen kipana ahi. 

6. LAMKAI CHU SOH HI NGAI AHI. Jesu Christa hinkho le anatoh hi Houbung mi 

achangval cheh dingle Houbung pumpi adeh’a houbung lamkai ho dinga vetjui thei tah ahi. Jesu 

chu Pathen’a kona thu hin popa (messenger) ahigoh hilouvin, amatah jong chu athu (Message) ahi. 

Ahinkho mandan, achonchan, akhanchan, amikhoto le angaichaho jouse angailut hohi aseijuite 

dinga vetjui theitah ahi. Houbung sunga Christian te jousehi hitobang hinkho chu mangdingle 

mijousen asimtheiju ‘lekhathot’ hidinga kou ahiuve (2 Cor. 3:1-3). Chuche phat laija lamkai dangho 

hina le lamkai hina chunga lunggel to banglouvin, Jesun lamkai hina dinmun athah behkhat “Soh 

Lamkai” hina ahin podoh’in ahi. Anungjui ten ajendiu hilouvin, amajoh anungiui ho jennan hinkho 

amangin (Mk.l 0:45), hichehi Christian ministry’a dinga vetjui ding' a aphudoh ahi. Hijeh hin Ama 

hi “Soh Kelngoilching” akiti (Lk. 22:25-27; Jn.13:13-16). Aman aseijuiho ahin chule ama nungjui 

ho jouse chu “Soh” hiding’in akouvin (Mk.10:42-44), hichu Christa Amatah soh (1 Cor.4:1) Pathen 

soh (1 Cor. 3:5) chule mijouse soh (2 Cor. 4:5) hiding ahi. 

Jesun ahinkho leh anatoh’a hin soh hina dinmun ni in atah lange.  

A. MIHEM'A AHUNGPEN NA THAKHAT AHUNG HINKHOM. Amachu bolthu 

maimai hilouvin, atahbeh in mihem in ahung penge. Aman soh hina lim chu apu’in mihem ho 

hin ngai jin ahung hingin, kineosah tah’in thina changeijin thumanna (Obedience) hinkho 

amangin ahi (Phil. 2:7). Soh ahito kilhonin Jesun mihem ngaichat le pohgih ho atohkha sohkeijin 

ahi. Ama mihem hoto ahung hingkhom’in (Jn.1:14), sopi khat bangin ahing’u vin, ahin chonset 

na'a alhah loubou ahi (Heb. 2:14-17). Mihem ahito kilhonin lhepna atoh’in (Heb. 2:14,18), 

kipana, lunghemna, gilkel, gentheina, lunghanna, lelna, lunglhahna atoh'in ahi (Jn.2:1-11; 11:33-

36). Aman aseijuite le aloihotoh kivop khom nom asa'in, alungdon naole aboinao va athoh 

khompi'in, chule ipi ding'a mihem te hin chutobang lunggel le natoh anei uham tijong ahethem 

me (Jn.2:25). Aman alhahsam naole achonset nao ahet vangin ama ho'a konin akinung chon 

dehpon, ijakai sempa Pathen’a kingai pumin Pathen milungset naleh mihepinan chonset le thina 

chunga galjona aneiding ahi ti ahethemin ahi. Hijeh chun amahi “midangho'a dinga hing” akiti'e. 

Aman mihemte hinthei na dingle cha lhat tah'a ahinthei na dingu vin ahinna atoh’in ahi. 

Hitobang chun athi’a kona athodoh jouva Lhagao Theng panpi najalla aseijuite natong ding'a 

asolchun, Pan keima eisol bang'a keiman jong nangho kasol nahiuve (Jn.2:21,22) ati. Jesun 

aphudoh Christian ministry’a dinga vetjuithei tah dinmun chu “inatohna muna miho toh 

thakhatna hinkhom, agenthei naova gentheipi, akipa naova kipapi, akanaova kapi, nehkhompi, 

donkhompi ahin, amavang amaho chonset banga chonse louva ahinna diujoh’a lampi sempeh’a 

Christa amatah mihema ahunga ahung huhdoh banga alah uva amaho hinbanga hinna huhdoh hi 

ahi.” 

B. MIDANG HOTOH KISAIJA AHINKHO MAN  

i. Jesun mihemten hinkho dihtah le chamkim amanthei na diuvin apohnat hu'in, aboipi 

lheh jengin ahi. Aman Pathen thu aman ding akhohsah goh hilouvin, mihemte boina hojong 

akhoh sah'e. Pathen thu manhin mihem te chamlhat nadiu toh kiguijopna aneijin ahi. Jesu natoh 

thupi pen chu mihemte asohchan naova konna chamlhat sah ding hi ahin, Danthu’a hen'oh dinga 

hung ahipoi (Lk.4:16-21; Isai.61:1,2) 

ii. Aman mihem te jousechu lungsetna achanin ahi. Adeh’in bolgentheija umho leh kithopi 

ding beiho (Mtt. 9:35,36), chuleh kithopi ding ngaichaho chu angailu’in akithopi jingin ahi 

(Mtt.15:32; Mk.1:40-42). 

iii. Ami lungset nahi thunei na in ajuijin ahi. Aman mihem te akhohsah najalin angaichat'u 

dihtah chu hangsan tahle kicheh tah'in aphong doh'in, thuneitah’in thu ahiljin ahi (Mtt. 7:28,29). 

Aman mihemte chu themmo channa theiloma themmo achanin, suhdih theija lomho asudih'in; 

ahin hiche hojouse hi ami lungset najal ngen bou ahi. Aman thuneina hi moltum bangin mijep 

nan aneipon ahi. 

iv. Jesun miho chu ahina bangin asangin ahi (just as they are). Mihem khat san kitihi 

ilungdei bangin chonhen, chonhih jongle agun na hetpeh tina ahi. Jesun miho phatmo nachu 

apha'a asimpeh hideh louva, akigui jopnao sutan leova themmo achanlou ahi (eg. ajonpet tah'a 

kiman numeinu (Jn.8:l-18). Aman miho chonsetna chu lungneng tah'in ahetsah jin, ngailutna 

neitah’in amaho chu asangin akithopi ding ngaichaho chu akithopi jing'e (Lk. 15:1,2; 7:36-50; 

19:1-10; 18:35-43; Jn.3: 1-1 0; Mtt. l0:29-33; Lk.12:7). 

v. Jesun langnei na aneipoi. Aman miho khentum neilouvin kibang chetnin agelsoh keijin, 

mihaoho, miboltheiho, mihon angaisangho sangin jong imacha hilouho akhohsah dehsetne. 

Aman mihao le mivai, tehse, khangdong, dinmun sangneiho le dinmun nemho toh umkhom nop 

asa soh keijin ahi (Mtt.8:10-14). 

vi. Aman miho ngaichat najouse akithopi'e. Agimpet tah leh aboipet tah jengin jong 

angaichaho dingin kithopina phat anei teije (Mk. l:32-34). A program khohlai tah jengin jong 

kithopi ding ngaicha'a ahung suboiho akithopin (Mk.5:21-40), ahijeng vangin jong atumbeh'a Pa 

heng'a taona ding phat chule aseijuite toh umkhoma kihilna ding phat ong aumsah thei je (Mk. 

l:35-39; 6:30-32; Lk.11:1-4). 

vii. Jesun chang val Counseling akhohsah'e. A Ministry kipat tilin Jesun minthang tah'in 

japi lah'a thu asei jingin, muntina konin mipiho chu athuhil ngaidingin ahung kikhom jiuve (Mk. 

l:40-45; 2:213; 3:7-9,19,20). Ahin Japi lah'a thu asei jengin jong athusei chu changval ngaichat 

suhbulhit nadin aseiji'e (Mk.4:1-9). Aman mihonpi lah sangin hon lhomcha lah le changvala 

kihoulimna nom asajoi (Jn.3:4). Athulem atamjo jonghi changval lhagao boina suhlhapna 

dingjeng bou ahi. Jesun amichang cheh hi Pathen’a dinga thupitah/manlutah ahiu ahetsah'in, 

hibang chun michonse khatnin alung ahei tengle alungheisa mi 99 hochung sang'in vanna 

vantilte lah’a kipana asojoi ati (Lk.15:3 -7). 

viii. Jesun michom cheh kithopina’a method chomcheh amang cha’e. Aman miho jouse 

chu kibang chetnin abolpoi. Atamjo Jesun midang kithopi na'a aman chah hi kihoulimna, 

ahiloule changvala kihoulimna hi ahi. Aman hicheho chu mangchan thudoh nei pumin mihem 

boinaho holdoh na'in amang jin ahi (Mk.l0:17-22). Jesun mipiho chu athemmo nao seipeh seh 

hilouvin alungheina diovin jong ahiljin ahi (Mtt.4: 1722; Lk.19:1-10) Atamjohi Jesun midang 

toh akihoulim teng miho aseisah’in aman angai jojin, chutengle donbutna apeh thon ahi (Lk. 

l0:25-26). Aman athusei ngaiho chu angai dingle ajadingin atilkhoujin ahi (Mk.17:14-23; 8:14-

18). 

ix. Jesun mitilkhou nale pachatna hi abole. Adeh’in mihem khatnin alhagao dinmun 

akihetdoh uva Pathen tahsanna ahin neitengule aboljin ahi (Mtt. 8:5-13; Mtt. 15:2128). Aman 

miho chu amoh pachat pon, athemmo naole achonset nao melkhuna dingin jong apahcha poi. 

Aman pachat dinga lomho chu lungtheng selin apachajin, alangkhatna miphalhemho (Pharisee 

hole danthusunho) chu achan dinguva lom demna achan sahjin ahi (Mtt. 23:13-28). 

x. Jesun tahsa damna le Ihagao damna kinaichan amun akhohsah cheh’in ahi. Aman 

miho lhagao ngaichat sehseh le tahsa ngaichat’u neh le don, damtheina sehseh akhohsah poi. 

Aman miho adamsah teng atahsa pumpiu le alungthim pumpi agomin adamsahjin ahi (Mtt. 

9:5,6;Mtt. 11:28-30) 

Christa nungjui dihtah, Christian lamkai khat chun Christa dungchan pha’a a lamkai pipu Christa 

banga midang dinga kipedoh’a midang ajen tei tei ngai ahi. Midang ho amasoh ding le ama jen 

dinga bou ngaito Christian lamkai chu iti nama jongle lolhing louding ahi. Hinlah midang soh le 

midang amajoh’in jen lamkai chu Christa banga Soh lamkai dinmun tuh ahin, lolhing tei tei ding 

ahi. 

 

BUNG – 2 

PAUL THUHIL DINGJUIJA LAMKAI DING MI CHU 

Thulhun Thah isim leh solchah holah’a milolhing pen lamkai dinmun jenga jong bulhing penna 

kihe chu Solchah Paul ahi. Amahi chuphat laija Juda Rabbi minthang tah 7 holah’a khat, Gamalial 

noija hung seilen ahi. Christa akimaito pi masanga pat mi lolhing tah anahin, Christa amujouvin 

vetjui theitah lamkai ahunghi. Aman koima cha detkhena neilouvin Christa angailut jaleh akikouna 

jal chun mijouse, ahao avai, aching athem chunga bat nei le mopohna neijin akingaiton Pathen na 

anatonge. Achung chonna lamkai mopohna dinmun tuhna dinga qualification thupi tah jong anapen 

ahi. Houbung lamkai natoh dingle mopohna neithei dingmi aseina’a (I Tim. 3:1-13; Tit. 1:6-9). 

1. ZALHANG LAH’A ADINMUN (Social Qualification): 

a. Nolnabei: Lamkai chu Houbung to kisaija nolna bei hiding angaije. Hichu thepmona 

neilou, midangin adem theina dinga kot honpeh lou atina ahi. Ijemtia khat touvin demna ahin 

neijongleh atah ahilou jeh’a pana bei ongvang kah’a khe abah ngai mi ho chu hiding ahi. 

b. Mijaum/seiphat: Houbung polamto kisai jenga jong ama chu jachang le seiphat um ahi 

angaije. Ajeh chu Christiante toh kiloi leiset mite hin houbung polam jenga jong Christiante 

umchan ding dan ahet’u ahin, Christian dihtah chu amu theijuva ahet’u ahi jala Pathen mite lah 

jenga bou hilouva chidang namdang lah jenga jong Christian ahi tahlang le miseiphat le mi jabol 

ahi ngai ahi. Christian midih tah chu Christian louho jengin jong aja ahin, mi jatheija aumlouleh 

amachu lamkai dinga lhing lou ahi. 

 

2. AMA CHONDAN TO KISAIJA DINMUN (Moral qualification) 

a. Ji khatbou nei: Mihem chondan/hindan – moral – lampang hi boina pen khat ahito lhona 

lamkai ding chu hiche lampanga hi nolna bei ji khatbou nei ahi angaije. Hiche hi ahilchetna ijat 

um jongle adoipen chu jinei lampanga hi aji’a dinga kitah tah, tahsa kitim them mi hiding aseina 

ahi. 

b. Kitim them, ju’a loplou. Amale ama kitim joulouva ju’a lopma jukham mi chu ahung 

kham teng manlou asohjin, jalhang kiloikhomna jenga jong muda ahijin, Christian kiloikhomna 

deh deh’a vang lhingjou louhel ahi. Lamkai ding chu houbung sung ahin, jalhang lah’a ahin 

asuminse thei leh anatohna’a asumolpou thei bolou mi ahi teitei angaije. 

 

3. LUNGTHIM LAMTO KISAIJA DINMUN (Mental qualification). 

a. Lunglimtah: Hichehin lungthim kitimthem tah’a um, amale ama lungthim timthem’a um 

chonna’a podoh aseina ahi. Greek ten hiche hi ana thupi sah lheh’un ahi. Lamkai lungthim kitup 

tah’a limgeh’a um chun ahina pumpi (nature) atuhnoija akoi ahi. 

b. Kituptah: Sunglama dinga lunglimgeh angaina banna polam vetdinga kituptah, mi jathei 

ahi angaije. Hiche hi lunglim tah’a uma kon sohdoh ahi. Lamkai hinkho chu kituptah’a Pathen 

hoina podoh hinkho ahi angaije. 

c. Mihil thei: Lungthim lam ahin lhagao lam ahin mihil thei ahi angaije. Hiche hi bolthei 

aseina maimai hilouvin hilnomna lungthim neiding aseina chuleh hiltheina dinga hetna nei; 

Bible’a kon Lhagao Theng’in eihetdoh sah’ho chu midang seipeh ding aseina ahi. Hijeh’a chu 

lamkai ding chu amatah Bible student ahi angaije. Midangho hiltheina dinga bulhinna neilou 

michu lamkai dinga lhinglou ahi. Louthem khatnin adamlou khat avetna adamlouna amat doh’a 

damdoi apeh’a adamsah banga Christian lamkai khat chun miho lungthim asimtheija angaichat 

nao chu asuh damthei ngai ahi. Nat jouse kibanglou, lou jong achom cheh peh angai banga 

mihem lhagao le lungthim natna jouse kibang ahipon, ajendamna dinga lampi chomcheh ngai 

ahi. Hijeh’a chu lamkai khat chun Pathen thu asimma ahetna taona to tho’a ahetna chu 

Lhagaovin amanchah dungjuija midangho chu ajen ding ahi. 

 

4. AMA HINKHO TO KISAIJA DINMUN DING (Personal qualification) 

a. Miden manglou, minunnem, dou hollou, olla nenga kihoupi thei: Hichehin lamkai 

dihtah hina ding avetsah’e. Thucheng ‘nunnem’ kiti hin thutah/thudih khat adihlou kiso suhdihna 

lungthim aseina ahi. Hitobang miho chu Aristotle’in “ase sangin apha ageldoh’un, thilpha aman 

abol peh sangin min thilpha abolpeh ahe jingun ahi’ ati. Hitobang miho hi kimoh phin jeng 

louvin alung gelu angai khamuvin, thilkhat chu boina sodoh sangin aphalam dingleh chamna 

asona ding angaitouve. 

b. Jindot them: Mijouse loile gol hiding, Christa ajenna vetsah na’a midang ho jenle aseina 

ahi. Lamkai ding chu aphatseh’a Pathen mite a dinga a’inkot honsa koijing mi hiding aseina ahi. 

Hiche kisut laihi Christiante hesoh genthei le galjam lai ahin, chuleh tulai banga hotel gena ding 

jong tamlou, Christian khat chu akimu muna’a kithat ahijala mundang mi’in na agalhunna athilo 

sanga Christian khat chun amaho chu ainsunga alhunsah’a ana jending aseina ahi. Ahin tulai 

dinmunin Pathen natong ho seh seina hilouvin mijouse hopma aseina jong ahi. Lamkai chu 

mihepithem, mi nolneilou, mijouse a’insung mi’a simthei le ain’a dinga mi thet neilou seina ahi. 

Hiche’a ding hin houlamkai pa seh hilouvin, ama sangin a’in neipi mopohna alenjon ahi. 

c. Sum ngailu lou: Neipap kiloset bollou ahi angaije. Christian lamkai ding chu sum jeh’a 

natong hilouding, sum khohsah behset mi hilou ding angaije. Lhagao lam natohna’a hin sum 

ngailut hin mun aneipoi. Sum ngailutna hin lhagao lam natoh asutangin ahi. Houbung sunga sum 

lam mopo ding atum kikoi ahito lhona lamkai chu sum lam panga akisah lung gimlou angaije. 

 

5. INSUNG TO KISAIJA DINMUN (Domestic qualification) 

Ainsung phatecha kipohtup thei: Christian lamkai jinei le insung neikhat chun ainsung chu 

Pathen lungdei bang insung anei angaije. Amachu a’insung hoitah’a phate cha’a potup, achate 

athunoija hoitah’a umsah ahi angaije. Hiche hi Pathen natong minister, missionary, houlamkai 

tampi lhahsamna le lholhin lelna ahi. 

Hiche hi ahithei na dinga pasal khat chun lhagao lama apohnat hu, akithopi thei le akhohna’a 

apumma kiphal doh ngam numei ji’a anei angaije. Lamkai tampi jong Pathen natohna aji kisuhlou 

le losam jeh’a lhasam le lhasuh aume. Mihem khat chun ama insunga kituptah’a hinkho man le 

kivaipoh na aneilou leh Pathen insung mite lah’a alolhin ding chu tahsan umloupen ahi. A’insung 

akitup louva achate athunoija akoi theilou leh midang insung chung chang aseija asemtup ding chu 

thil hitheilou beh ahi. 

Hijeh’a chu lamkai khatchun houbung sung le lhagao lam thil akhoh sah val jeh’a a’insung chu 

nahsah louva akoi ding hilouva, a’insung chu akhoh sah pen pen ding ngai ahi. Eima insung 

kisemtup masatna chujoule mi insungle houbung sung semding ahi. 

 

6. PILHIN NA LAM PANGA DINMUN (Maturity qualification) 

Tahsan thah hilouding: Lhagao lama pilhinna hi lamkai hina dinga poimopen khat ahi. 

Apengthah tilho leh tahsan thahho dingin lamkai mopohnan mun aneipoi. Thingphung chun apilhin 

na dinga phat sot anga ngai ahin, achung langa aga ahin sepdoh theina dinga anoi langa ajung 

akholut ngai ahi. Hitobang chun lamkai ding chun ga asep doh theina dinga anoilanga ajung akho 

phat le apilhin theina dinga phat ngai ahi. 

Paulin aseibe na’a chutobang lamkai dinmun tuh chu ajoleh kiletsah hoithon tin, diabol 

themosahna chuget ninte ati (1 Tim. 3:6). Tahsan thah nei michu lhagao lama pilhinna alhasamin 

chuleh lamkai chingthei tah hina dinga dettah’a panna aneijou ji pouve. Mihem khat chu abolthei le 

atalent ahinai ti’a lamkai dinmun tuhsah pai chu thil ngolhoi tah ahin, ajo asetna le akipalna hiding 

ahi. Ajehchu ajoleh thuneina chu ahin moh tuhgot jeng ding, mija hunglhasama ama hung 

kichoisang thei ahi. Ahinla hitobang lamkai tuh thei ding mi chu aumleh lamkai bulhing dinmun pe 

pai jenglouva aboltheina le lhagao thilpeh achan chu akisuh pilhing theina dinga aneova kipatsah’a 

ol ola khantousah ding ahi. Lamkai tuhthei dingmi chu lamkai hina ipeh paileh akiletsah’in, ipeh 

lou leh kisu lunglha ahi jala ola khantousah ding ahi. 

Paul jengin jong a 1
st
 missionary kholjin laijin koima lamkai jin atung paipoi. Anivei channa 

akholjin na bou avetna alungki na munna chu lamkai theiding mi atuhdoh bep ahi (Acts. 14:23). 

Timothi jeng jong apenthah’a ordain abol paipon, a 1
st
 missionary kholjin laija pengthah ahi jeng 

vangin abaipena a 2
nd

 missionary kholjin’a bou ordain abol ahi. 

 

BUNG – 3 

PETER THUHIL DUNGJUIJA LAMKAI MOPOHNA 

(Lamkai Chu Kelngoiching Ahi) 

Jesu Christa seijui ho lah’a alamkaipen hina dinmun tuh, Christan mopohna lenpen apeh, 12 ho 

chunga lamkai hina dinmun jong anatuh’a Peter’in Christian lamkai hina dinga dinmun le mopohna 

thupi pen na anahil chu “Lamkai chu kelngoiching ahi” (1 Pet.5:1-7) anati. 

Solchah Peter thuhil dungjuija lamkai chu kelngoiching ahitoh lhonin, Kelngoiching natoh 

lolhing tah ahitheina dinga akhohpen chu “Lamkai chun Kelngoi chingpa lungput le lungthim nei 

angaije.” Suhmil louding thupi tah chu tu’a hi lamkai eiho hi eiho kelngoi ching hilouva Pathen 

kelngoi ching ihiuvin, eiho chunga aching pipu Christa umnalai ahi. Ama chun nikhatle hungding, 

kelngoi eichin sah hou chu ahungkhol ding, avat, alhasam ijat uma, ija anapun be’am ahung 

kholtohding, itoh dungjui cheh’uva kipamanle gotna eipeh diu ahi (1 Pet. 5:4). 

Kelngoichin chungchanga hetchetna dingin Bible mundang hotoh vettha’u hite. 

7. BIBLE' A KELNGOI CHIN DAN KIMUHo 

 



11 
 

A. OLD TESTAMENT 

i. Kelngoiching kiti hi Pathen le Israel te kikah’a kigui jop na’in akimangin ahi Ps. 95 :6,7; 

Is.40:11; Ezk. 34:11-15; Ps.23 

ii. Houlamkai le tahsa kivaihom na lamkai ho natoh vetsah nan jong akimang'e. Amaho chu 

Pathen’in Israelte tilkhou dingle danthu ajui na dinguva tilkhou ding’a alhen doh’u ahi (Prov. 

2:6-8; Ps.119:1-5; Ezek.13:3; 34:1-10; Jer. 23:1) 

iii. Israel ten Lamkai dih loujeh'a hahsatna atou va bolgentheija aum tenguleh Pathen’in 

themgao ho ahin mang chaji in, Pathen’in amite chu anungsun pai pai lou dio, khonung'a 

kelngoiching dihtah pa ahung ding kinepna apejin; ahunglhun ding kinemin angah jingun ahi. 

 

B. NEW TESTAMENT 

i. Jesun amatah sei nan amang’e (Jn.l0:11,14). Chule Hebrew lekhathot jihpan jong Jesu 

Christa seinan amangcha'in ahi (Heb.13:20). 

ii. OT a kisei ma bangin Jesun Peter chu kelngoichin mopohna anapen (Mtt.16:18; Jn.21:15-

17) Paul’in Ephisus Houbung lamkai hochu kelngoiho chingtup dingin gihna anapen (Acts. 

20:28), Peter in Asia Minor a Houbung lamkai hochu akelngoi hou hoitah'a achin tup diuvin 

anaseije (1 Pet.5:2ff). 

 

8. KELNGOI CHINGPA NATOH 

a. Aman kelngoi hochu hampa phatna munle lungmong tah'a akichol do na mundiova apui 

ji’e (Ps. 23:2; Isai.40:11). 

b. Aman Kelngoi hochu angaichat jouseo abulhit peh'in, anehdiu: adang chah phatle twi 

ape'in, agilkel phat le nehding apen, Kelngoi hochu kitup tah'in aumsah ji’e (Ps. 23:1-2). 

c. Aman akelngoi hochu gamsa akon, gucha ho akon, chule tijatna thei thildang dangho’a 

konin ama hinkho dingjong gel louvin aveng jingin ahi (1 Sam.17:34-37). 

d. Aman akelngoi hochu avah mang khat tou aumma ahile, amu kahsen itobang hahsat na 

mun hihen lang go juhen dai keihen, sun hihen, jan hijongle amuto kah sen ahol holji'e 

(Mtt.18:12). 

e. Aman akelngoi hochu amin asah cheh in amin cheh'in ahen, akelngoi ho amin cheh'a agah 

kouteng le akoupa (Kelngoichingpa) aw jong kelngoi hon aheuve (Jn. 10:14) 

f. Aman akelngoi adamlouho, ahatmoho phaten avesuijin, adehset nin kelngoinou apeng 

lhatil ho chu akhoh sah'in ahi (Gen. 33:13). 

Hijeh chun Kelngoichin kitihi kelngoi honho chungle changval chunga khohsah naneija chin ahi. 

Hijeh hin thahat nale hansanna, lungnem le kipehdoh angaije. Kelngoi chingpha chun imutmo nagei 

hihen, hesoh gentheina le thina changei to ding hijongle ama hinkho nopsah nading sangin akelngoi 

ho nopsahna ding agel khoh joi. 

Houbung masa lamkai hochun hiche kelngoi chin lamkai dinmun hi anajui jun ahi. Hiche hin 

Christian thah ho thutah’a vah, thuhil dihlouva konna venbit, aneilel agentheiho kithopi, tahsanna 

lhadah ho tilkhou, danle mol tuh, lhagao lama lamhil kiti ho abonin ahop’e (Jn.21:15-17; 

Acts.20:28-31; 1 Thess. 5:2-15; 2 Thess.4:1-5). Hijehchun Houbung lamkai natoh hi Pathen kelngoi 

honho chin (I Pet.5:2) kiti ahi. 

9. THEMGAO LHEM LEH KELNGOI CHING DIH LOUHO 

OT ahin NT ahin lamkai hon (Kelngoiching hon) thuhil dihlou jeh'a amiteo ahil setnu, 

apuiset'uva boina alhun khumjingu jeh'a demna le phona achan jingu akimui.  

Israel gamma chu kelngoi chinghon akelngoi chin manuva chanvou aneihou chu anoi akeh khat 

achan uva, amul akivo teng akehkhat achan’u hi ahi. Ahin kelngoi chingho chun hiche chanvou hi 

adeijun kelngoi hoitah'a chin ding anompouve (Ezekiel 32:2-3), Hitobang chun lamkai tampin amite 

jala chan vou achan houhi adei uvin, ahin miho chu hoitah'a lamhil'a kipumpeh puma kithopi a 

venbit ding anom pouve (Ezk.34:4-6). Israel gama kelngoi chingho chun hinkho phal ngamleova 

kelngoi ho venbit nadinga apan louvu goh hilouvin kelngoi ho nahsan louvin aneijuvin, khonung'a 

kelngoi holah’a ahung hat jep ding hole kisonpi thei, abolthei jep ding hochu abolgenthei juvin asu 

thalhom jiuvin ahi. Hijeh'a chu Ezekiel themgao vin hitobang lamkai dihlou le themgao lhem hochu 

Pathen amatah in akelngoi chin natoh na uva konna ahaisah'’a, akelngoi hou chu ahuhdoh ding ahi 

ati ahi (Ezk.34:4,5,10; Jer.23:1,39,40) 

Hitobang chun NT sunga jong lamkai tampi kelngoi ching hisanga gucha michom dan deova 

umho chunga demna aum jingin ahi. Hijehchun Jesu Christan kelngoi ching dihtah le thalah’a 

kelngoi chingho ana tekah ahi (Jn. 10:1-16). 

Phat chomkhat jouvin Houbung khang'a lamkai phabep chun akelngoi chin natoh’uchu adih 

loulama ana mang chaovin ahile Peter’in hitobang lunggel nei lamkai hochu akichih thei na dinguva 

ana hil ahi (I Pet.5:2,3). Lamkai kimkhat chun alungthim pumpiu pelouvin, atoh diuva kinganse 

ahimanun amoh bolbol jiuvin ahi. Kimkhatnin alamkai hinao din mun chu midang jenna'a 

neilouvin, amaho phatchom na dingin amang cha jiuvin, midang vetsui theija hinkho man sangin 

milham ho chunga hunam'in na atong jiovin ahi (2 Cor.11:13, Gal. 2,4; Phil. 3:2;  Col. 2:8). Hijeh 

chun Pathen’in akelngoi ching ding'a akou hochu kelngoi ching dihtah Jesu Christa bang'a achinlou 

uleh lolhing lou dingu ahi.  

BUNG – 4 

LAMKAI LOHING HINA DINGA KIKHOLNA 

1. Thilphalou khat chu nadalhah jou hinam? Midang lamkai ding chu amatah kithujo ahi angaije. 

2. Thilkhat chu ache hoilou teng nakitim (control) jou hinam? Hitobang patepna chunga ama le 

ama kituh tang joulou chu akilhaso jin, lamkai dinga lhingjou ahipoi. 

3. Nangmatah’in chamlhat tah’a lunggel nanei hinam? Midang lunggel le deidan lah ding hijeng 

jongleh lamkai chun ama lunggel ding mi agelsah’a ama thulhuh sem ding mi asemsah/nganse 

louding ahi. 

4. Kidem, kiseisetna hi nakimaito pi’a dettah’a long louva nadin jou ji hinam? Thil phajo sodoh 

na naman chah jou hinam? Lamkai kineosah chun kiseiset le kidemna hohi phatchomna’a aso joh 

tei ji ahi. 

5. Lunglhahna theiho’a dindoh jouna nanei hinam? 

6. Midangho kithopina, jana leh tahsanna nachan jou hinam? Hichu natuh det jou jing hinam? 

7. Thuneina (authority) vetsah louva midangho chu thunoija (discipline) koijouna nanei hinam? 

Lamkai dihtah chu polam’a thaneina vetsah’a kon hilouva sunglamma kon joh ahi. 

8. Misucham ho anunnom ahiuve kitina quality chu nanei hinam? Asesa munna chamna sem 

sangin chamna umjingna munna chamna umdehsah hi abaijoi. Lamkai mopohna lentah khat chu 

chamna sem hi ahi – boina neiho kah lah’a boina holdoh’a boina chu hiche ahi ti vetsah’a 

noplhahsah’a kicham sah ding hi lamkai mopohna ahi. 

9. Thil hahtah leh boihoitah (complicated) sulham dinga mopohna nakipe kha’em? Lamkai chun 

boina tincheng akimaito pi teiding ahin suhlhapna neiding chu amopohna lenpen khat hija ahi. 

10. Mihom anabol nom louvu thilkhat chu kipah le thanom tah’a nabol sahjou nah’em? 

11. Nangma lunggel le thulhuh khat hindouva/hindemma khat aumleh hichu changval tumma 

lalouva naum thei hinam? Lamkai chun douna (opposition) hi toh dinga kigo sa umjinga hiche ho 

jeh’a chu lung neo louding ahi. 

12. Loi le gol sem le loile gol neihi nang dinga thilbailam hinam? Loile gol kitah tampi neihi 

lamkai hina dinga lolhinna khat ahi. 

13. Mi dangho pachat le seiphat na’a kingai mi nahim? Min nasinmo na leh nahin sonlel na ho 

chu lunglhah na neithei mi nahim? 

14. Nachunga ho umna mun leh midang ho (stranger) umna munna noptah’a umngam mi nahi 

hinam? 

15. Nangma umna munna chu nanoija ho noptah’a um ngama hinam? Lamkai chu mijouse 

noptah’a leh lunglen tah’a aum theina diuva hetthemna leh loile gol hina nei mi ahi angaije. 

16. Mihemho jouse chunga lunglutna nanei mong mong hinam? Midang hon nahin jabol diu chu 

kipana nalah’em? Miho chunga lungthimse/lungthim phalou naneikhum (prejudice) am? Japi toh 

hoitah’a umkhon theilou michu lamkai pha ahi ngaipoi. 

17. Chihna nanei hinam? Thukhat chu naseidoh masanga atoh doh ding (result) nagel masat 

hinam? 

18. Lunggel sotna leh lunggel detna nanei hinam? Alunngel chom le lunggel khelloi loi michu 

lamkai dinmun dinga lhing lou a hi. 

19. Min nabolsetna chu nachin jingam? Ahilouleh nangaidama, nasuh mil pai ji hinam? 

20. Thiljouse aphalam ding jeng navetna namu (optimist) hinam? Imajouse aselam jenga mu 

(pessimist) chu lamkai ahitheipoi. 

21. Paul’in thilkhat katupme atibanga thilkhat chu tup tin tenna (vision) nanei hinam? Hichu 

najo tokah’a ngalouva boljom jing mi nahi hinam? 

22. Mopohna hi nasan (welcome) hinam? 

R.E. Thompson in Lamkai hina dinga midang chunga umchan kikholna dinga vetsahna apeh ho 

chu: 

1. Midangho lhahsam/lolhinlelna chun eisuh thaset’uvam, ahilouleh chouna’a ilah theiju vem? 

2. Midang chu imanchah uvam ahilouleh itun joh uvam? 

3. Midangho chu isotnem thouvem oleh ikhantou sah uvem? 

4. Mi iseiset uvem oleh itil khou joh’uvem? 

5. Boinanei mi chu inot thap’uvem ahilouleh aboina isuh lhap peh’uvem? 

Hicheng chunga kisei jousehi inei bukim jouva ilolhin jouleh lamkai dinmun tuh dinga lom leh 

lamkai lolhing chu kihi ding ahi. 

 

BUNG – 5 

LAMKAI KHAT DINGA ANGAIKHOH HO 

(Qualities essential on leadership) 

1. DISCIPLINE (Kithunun/thunun):  

Kithunun na beihel hinkhonei mi chu lamkai hina dinga thilpeh dang ijat chang hen, neijongleh 

lolhing louhel ding ahi. Kithununna nei lamkai bouchu sangtah che jouding, ama akithunun jou jala 

chu midang ho ajo ding ahi.  

Lamkai kiti chu achunga kikoi juiding dan jouse amasatah’a juithei mi, achung chonna ama 

sunggil tah’a kithu nun jouva hinkho mang mi ahi.  Thunei chungnungho thu nelkalla chuleh 

amatah kithunun joulou mi chu lamkai dinga lhing lou ahi. Mitamtah lamkai dinmuna kon khellha 

hohi lamkai hina thilpeh achan lou jeh’u hilouvin Lhagao Theng vaihopna noija akipeh lut loujeh 

leh ama akithunun loujeh ahi ji’e. Mithase leh ama kituh tang joulou mi chu lamkai dihtah ahithei 

poi. 

Mitampi lamkai hina dinga training nei ahi’a losam ho khu ajeh ivetleh minung juije ahetlou jeh 

jiu ahinome. Lamkai dihtah hunghi ding michu midang jouse akichol laileh na anatonga, mi a’ihmut 

teng lekha anasima, mi kichep laileh taona ana mang miho ahiuve. 

Eimale eima kithunun na, dan khaotah noija kikoija, genthei tah’a kibol ham ham hi lamkai hina 

dinga lolhina ahi. Lamkai minthang le lolhing tahtah ho: Fred Mitchell British director of China 

Inland Mission, Dr. Thomas Cochrane founder of World Dominion movement, Florance 

Nightingale, Samule Chadwick Methodist preacher & Principal of Cliff College, George 

Whitefield, Barclay Buxton hohi lamkai amale ama kithunun (discipline) jeh’a lolhing ho ahiuve. 

2. VISION (masang ding mumasat): 

Vision hi Hebrew paova Hazon akiti (Proverbs. 29:18 “Where there is no vision, the people 

perish / khonung thu i’atiding ngaito phahlouna’a chun mipite amang thah jin ahi ...KJV”). 

Akhang sunga mihemte anathujo leh thaneitah’a ana lolhing miho chu ivetleh ‘vision nei – midang 

hon amuna sanga gamlhajo anamu le tahsanna nei miho ahiuve. Ajeh chu vision hi tahsan’an ajuitei 

ahi. OT themgao Mose, Nehemiah, Elijah ho hi vision neingen ahiuve. 

Lamkai chun ahunglhung ding phatna molso dinga adei/tohding dinga agot khat anei angeije. 

Tu’a dinmun to bang louva tu’a pat kum ijat ham nungle idinmun dingu galmu, adeh’a khantou 

nalama dinmun ding seina (where, how we want to be in future). Abailam pena seidinga Vision hi 

doi le tup (aim and objectives) kicheh nei, ichuh na ding mun mu masat tina ahi. 

Doi le tup beija hinkho man kiti hi ganhing hina hin tina ahi. Mijousen vision neicheh ding ahin 

(loubol, natong, lekhasim, inchen khosah etc); Ahin adeh’a lamkai khat chun imopohna’a eima goh 

hilouva inung juiho toh malama khantouna ding leh kikhelna dinga vision kicheh tah nei tei tei ding 

ahi. Vision beija hinkho imanuva, ilamkai jeh’uva kum lhun kal kingah lel ji, kichim pai ji, kilung 

lha pai ji ahi. Doi le tup khat neijin lamkai leu hen lungtup molso nadinga pan ilah joh diu, ichim 

loudiu, ilunglhah lou diu, itohna’a gunchu le thanom tah’a na itoh dingu ahi. 

Malam mumasat hin aphalam muna le kinepna (optimist & hope) ahopme. Pessimist (ase ngen 

mu’a) mi chu lamkai lentah asoh ngaipoi. Amahon imajouse’a ahahsa ding le ahithei louding jeng 

amuvin, ahin optimist hon vang boina lah jenga jong aphachom ding amu doh’ui. Pessimist hon 

vang ahithei ding masangin aboina jeng amu jeh’un malama ding tohgon aneithei pouvin amachal 

thei pouve. 

Hijeh’a chu lamkai khat chun Vision anei angaijin – Tu’a ipi dinmunna dingu ham ti ahet ding 

goh hilouva; khantouna ding leh machalna dinga hoilam jonna che diuham/ipi abol dingham 

agonding – ipi dinga hilama chu chediuham/ipi jeh’a hichu abol diu ham ahet ding – chuleh – hiche 

abol ding/diu jeh’a chu aphachom ipi hungsoh dingham – tihohi amasanga akholtoh’a ahet masat 

ngai ahi. 

3. WISDOM (Chihna) 

Chihna kitihi hetna manchah ahi. Hiche hin hetkhen themna, thutan themna, sunglama hetna 

ahopme. Hijeh hin chihna hi hetna sanga chungnungjo ahin, mihem lam sanga Pathen lam to kinaijo 

ahi. Bible dungjuija Pathen het hi chihna ahi. Chihna hi tahsa lam ahin lhagao lam ahin ihetna pa 

aphat chetna manchah ahi. Chihna hi aphat akilet masanga chih tina jong ahi. Ahin mitam tahchu 

thilphalou khat asodoh jouteng achingdoh bepjiuvin ahin akilejitai 

Chihna hin lamkai khat chu aphat dungjuijin apoimo ding apen, kiletsah na hinkho le chatvaina’a 

kon ahoidoh’e. Hetna hi sim (study)’a kon kimu ahin, ahin lhagaovin mikhat chu adip teng hiche 

ahetna chu dihtah’a amanchah na dinga chihna apehji ahi. Hijeh’a chu houbung masaho lamkai ding 

chu chihna’a dim (Acts. 6:3) ana kiti ahi. 

4. DICISION (Thulhuhsem) 

Thulhuh kicheh tah le thengtah’a sem hi lamkai dihtah dinmun photchetna ahi. Vision nei lamkai 

chun hiche avision chu chu natoh’a apohdoh louleh lamkai hilou, duthusam nei maimai hiding ahi. 

Amachun toh/bol dinga thulhuh asemding chingthei tah’a anatoh’a apohdoh ding ngai ahi. 

Abraham chun Pathen’in anakou chun Pathen atahsan jal chun iti jongle anung jui dingin thulhuh 

asemin, ana kipe doh’e. Mosi’n jong imajouse akholtoh nungin Egypt gam lalna le loupina nungsun 

dingin thulhuh asemin Pathen na akipedoh’e. Solchah Paul chu apenthah thah’in Pathen lungdei 

boldin thulhuh anasem paijin “Pakai ipi neibolsah nomam?” tin ana donge. Hebrew 11 sunga 

tahsana galhang ho khu thulhuh sem mi, athulhuh semuva dingdetna natong ahiuve. 

Lamkai dihtah chu thulhuh motsem jenglouva hoitah’a angaito ding, asem jou ngal teng hi’a chu 

dingdet ding ahi. Thulhuh semsa khat lahdoh leh thulhuh semthei louhi lamkai dinga kipalna pen 

ahiji’e. Chuleh thulhuh sema juilo hi mi tahsan lel channa khat ahin chuleh thulhuh semkhel jonghi 

tijat umtah kipalna thei hija ahi. Hijeh’a chu lamkai khat chun Pathena kon chihna neipumma, 

ngaikham tah le chingthei tah’a thulhuh asem angaijin, kino thethu leh lunghan man, khatvetda 

manna thulhuh dihlou khat boldoh ding hi tijat umpen le kipalna lenpen ahi. 

5. COURAGE (Hansanna) 

Lhagao lama lamkai khat dinga angaikhoh pen khat chu hansan ahi. Hiche hin lungthim, 

sunglama hansanna goh hilouva tahsa polama hansanna jong ahopme. Hansan hi mihem khatnin 

tijatna le boina dettah’a kichalouva akimaitopi tina ahi. 

Paul chu tahsalam ahin sunglama ahin mihangsan ahi. Aman kichatna kaneije (I Cor. 2:3; 2 Cor. 

7:5) ti’a aseijeng ji vangin, Pathen lungdei lam  ahipouleh tijatna kimaitopi ding aging poi. Martin 

Luther jong Pathen thutah dinpi nan ijatvei pho, gih ahi’a, houbunga kon kaidoh ahi jeng vangin 

hangsan tah’in anapangin Vannoi Christian hou hi asulamdangin asudih jouve. 

Hansan hi Lhagao Thenga kon ahi. Solchah ho chu kicha, tija in akiselun (Jn. 20:19; Acts. 4:13), 

ahin Lhagao Theng ahung kum tah’in amahon hansanna aneijun hangsan tah’in Pathen thu chu 

alhangsammui. Hijeh’a chu 2 Tim. 1:7 in kichatna lhagao hilouva hansanna lhagao eikipeu ahi ati 

ahi. 

Lamkai khat hansanna chu thilnom loutah, thilsuse theiho nengtah’a akimaito pi’a kon leh 

minsetna thei hijongle Pathen lungdei ahipouleh dettah’a kimaitopi’a kon akimu doh theije. 

Hansanna kitihi phat chomcha’a ding le apetna ding jeng hilouva natoh khat akichai tokah’a 

hangsan tah’a pan aseina ahi. 

Anungjuiho chun alamkaipao chu boina’a hangsan dingleh lungmong thei dinga akineppiu ahin, 

midang ho lunglha uhen, kicha jongleu lamkai chu hangsan tah’a panga, anungjui ho chu ahatmo 

naoleh alhahsam, akichat naova atil khouding ahi (2 Chr. 32:7-8). Lamkai chu ameidoija akichat 

teng anungjui chu iti nama jongle ajamding sa ahiuvin, agalsat naova pang jou ngailou ding ahi. 

Hijeh’a chu Houbung lamkai dinmun tuh’a chun thutah chu jangpetna tuh’a, maipha vetna le 

kichatna neilouva Pathen eilama pang ahinai ti geldoh’a hansanna nei ngai ahi. Pathen thu le thutah 

dinpi ngamlou mi dinga lamkai panmun aongpoi. 

6. HUMILITY (Kineosah) 

Hiche hi tahsalam kivaihomna’a dinga ngaicha loupen leh manchah dinga dei umloupen ahi. 

Ahin Pathen thu’a kivaihomna’a dinga aman lupen ahi. Jesun anungjuiho lamkai dinmun tuh dinga 

training apeh laijin aman aseijuite jah’a “Chidang namdang lamkai ho banga michunga thunei leh 

mi pohgih pohsah hilouvin, alenpen hinom chu lhacha’a pang ding ahi” anati (Mtt.20:25-27). 

Achung chonna Jesun athu’a ahilna banna amatah’in avet juidiuvin natoh ‘in anapodoh’in, akeng 

phangu ana soppeh’in ahi. John Baptist chun Jesu chungchang thu ajah chun kiletsahna beihellin 

“Amachu khangtou cheh cheh ding, keima vang kalhah suh cheh cheh ding ahi” anati (Jn. 3:30). 

Alhagao hinkho akhantou jing banga lamkai chu kineosah na’a jong akhantou jing ding angaije. 

Paul hinkho jong ivetleh kineosah na’a akhang tou jingin, anatoh kipat til laija ahinkho chesa agah 

nungvet chun “Keima solchah ho lah’a aneopen solchah dinga lhing jou kahipoi” (I Cor. 15:9) 

anatin, chomkhat jouvin “Mitheng ho lah’a aneopen kahi” (Eph. 3:8) ati kitnin, anatoh kichai 

lamleh athi dingkon chun “Keima michonse chungnung pen kahi” (I Tim.1:15) atin ahi. 

Houlamkai khatchun hiche kineosah na hi akivonna, aneopen, alhasampen, amimo pen hijouna 

lungthim hi anei angaijin, tahsa lamkai ho banga jen ding hilouva amajoh mijen ding ahi angaije. 

7. INTIGRITY & SINCERITY (Kitahna leh dihtahna) 

Atahlou khat atah danna sei, adihlou adih banga kilahsah got, athemmona selmang, 

thudihlou/thildihlou melkhu, thudih khat immang tihohi lamkaijin abol louding pen khat ahi. 

Hichehin kitepna molso jou, anatohna’a kitah tah, sumle pai lamma nolnabei, anatoh na’a monun, 

athusei na’a kitah ho ahopmin ahi. Kitahna neilou michu lamkai dinmun tuh dinga tijat umtah ahi. 

8. HUMOR  (Mi sukipah/nuisah) 

Mihem hi Pathen melpu’a kisem ahito lhona nuinomna/kipanomna (sence of humor) jonghi 

Pathen’a kon thilpeh le Pathen ahina khat jong ahi. Nuihin thildang jouse sangin boina, lungkhamna 

jouse’a konin mihem olna le nopna apei. Hiche hi lamkai dinga poimotah le phachomtah, ama’a 

ding ahin anungjuiho dinga jong phachom ahi. Nuijatna hin lungdam louna jouse atolmangin, ijakai 

angai bangin aumsah’e. Mihem khat chun ahinkho akeh khatbeh nuina’a amanchah ngai ahi. 

A.E. Norrish chun, “Nuina beihel lamkai lolhing kahekhapoi” atin, “Pathen’a kon kipana beihela 

koima puithei pon nate” anati. Mi kipasah le nuisah hi mi thanopsah, lungdamsahna ahin, lamkai 

khat chun anungjuiho akipasah joulai se’a chu lolhing jom jing ding tina ahi. 

Hiche hi lhagaova kipana jeng aseina hilouva nuijatna thu, nuitheng le kisuh halna thu kipana 

theng jong aseina ahi. Lamkai chu amatah jong kipah leh mi kipasah’a nuisah thei, mitot thei ahi 

ngai ahi. 

9. ANGER  (Lunghan) 

Lamkai hina dinmun dinga kilom loutah’a nagel thei ahi. Ahin hiche hi lamkai masa hon jong 

ananeiju quality khat ahi. Jesun amaho chu aven alung hange (Mk. 3:5) akiti. Lunghan thenghi 

ngailutna sanga neojo louhel ahi. Ajeh chu ani gel’a hi Pathen na um hija ahi. Jesu Christa natoh ho 

hi ngailutna jeng ahin, ahin atahsan nomlou ho chunga lunghanna asoi. Pa angailut jaleh aloupina 

athangthip pi jala Houin munna kivei ho chunga chu alung hanna koujah ahi (Mtt. 21:13; Jn. 2:15-

17). 

Masanga lhagaolama kituplouna anaum lai leh thudih ana lhom laija anasem pha jouva lamkaiho 

jong chu thudih lou chunga lunghang lamkai ngen ahiuve. Amaho chonphatna lunghan/lunghan dih 

chun kikhelna nasatah ana sodoh ahi. 

Lunghanna hi mitam tah’in chonsetna asodoh jiuvin ahi. Paul’in lungchu lunghangun, ahin 

chonse hih’un anati. Lunghan thenghi eima kisuh lungkim nomna’a kon (selfishness) a’ong tholin, 

ahin eima kisuh lunglhainom (self centred) jeh’a lunghanna hi chonset ahi. Ilunghanna chu thilpha 

le thudih khohsahna ahi’a thudih le thilpha asodohna ding ahileh lunghan dihle lunghan phachom, 

Pathen, Jesu christa le Lamkai masahon ananeiju lunghanna chu hija ahi. Thilse sodohna dinga 

lunghan na vang chonset ahin, lamkaija dinga deium loutah ahi. Hijeh chun lamkai chu mohphat 

jeng, mohvet tho jeng, ase jong khohsalou va umsah jeng mi hilouva; adihlou, ase, aphalou chunga 

lunghang theimi ahi angaije. 

10. PATIENCE (Thohhat) 

Thohhat hin lolhin lelna’a kipeh lutjeng, idihna jenga jong themmo kichan jeng aseina hilouva, 

nengtah leh oltah’a thoh jouna aseina ahi. Mihem kah’a patepna sangpen mihemin atoji chu 

thohhatna ahi. Paul jengjong John Mark chu vejou louvin thohhat na chu analhaso’e. Hiche chung 

changa patepna le lhepna hi lamkaijin ato munpen khat ahi. Ahin Christa thohhatna chu ivet teng 

ichanna lungolna apeh jiu hitam? Aman Thomas tahsan lelna, Peter thutahlou/dindetlouna, Juda’n 

ajohmang na hochu thohhat tah’in ana kimaitopin ahi. 

Lamkai chunga thohhatna kiphon dohna khat chu anungjuiho masanga ana lhai masa’a ahi’a 

amaho asuh lungthah louna chu ahi. Amachu ana masat vangin anungjuiho amupha’in akouvu 

jongle ajah phahna’a aume. Amachu ahat vangin anungjuiho lhah samna ahetpeh’in, alungsetnin ahi 

(Rom. 15:1). Midang lhahsamna thohjoulou mi chu lamkai losam hiding ahi. Hatna dihtah chu 

midang masana ilhai ju chu hilouva; isopi lhasamho toh kilhonkhom theina dinga olla che je het, 

ahi’a alamkaiju ihi kisuhmil lou ahi. 

Lamkai khat chun amopohna abulhit theija alungtup amolso jouna ding, anungjuiho athanop 

sahna ding, chuleh athujo nadinga angaikhoh pen chu thohhatna ahi. Mithoh hatlou michu alung 

lha’in, alung hang baijin, anung juiho jong alunglhah sah’in, asuthasen, asu lunghangin lolhinlelna 

aso jin ahi. 

11. FRIENDSHIP (Loile gol) 

Lamkai khat dinmun (stature) chu aloile golho itobang ahiu leh ijat (number) ahiuva kon matdoh 

le hetdoh thei ahi. Lamkai khat aloupina chu mijouse loile gol ahina chu ahi. Dr. AB Simpson in 

“Lhagao lama lamkai chu mi ngailu leh loile gol semdohna dinga thanopna le lunglutna neimi ahi 

angaije” ati. Alekhathot ho’a kon Solchah Paul jong hi loile gol nei tah mi ahi ti akimun ahi. 

Lamkai dihtah chu michunga uma, mijouse anoija koijeng ho hilouva; mijouse to kicham della 

loi le golla kipol thei mi, anungjuiho jengin jong aumkhompi, akihoulim pi’a nop asah’u mi ahi 

angaije. 

12. INSPIRATIONAL POWER (Midang tildoh jouna thahat) 

Midangho natong dingle amale anei agou hongphal tah’a kipedoh dinga tildohjou lamkai chu 

lamkai lolhing ahi. Lamkai chun amatah’in jona dinga thuneina aneiding goh hilouva anungjuiho 

jousen jong hiche thaneina aneina diuva jona lhagao hetlutpeh chu amopohna ahi. Aman abol thei 

banga aloile golho le anungjui ho jong aboltheisah ding ahi. 

Nehemiah chu Jerusalem alhunin amite chu lunglha leh lhagao bei bangin ana um uvin ahi. Ahin 

chomlouvin aman hiche miho chu thaneitah, hangsantah leh pontho tah asodoh’e. Nehemiah mitil 

khouna jeh’a Jerusalem kulbang chu chomlouva jo hija ahi. Gal kicha leh lungdong tah’a um 

Britishte chu Winston Churchill mitilkhouna (inspire) jalla I world War laija chu Germany te 

chunga galjona ana changu ahi. 

Hibanga chu houlamkai chun amite lhagao lama haljou talou, imulhu, Pathen natoh na lama 

kalsong jou talouho chu atildoh’a, lhagaova limtah le Pathen natong hattah aso ding chu amopohna 

ahi. Hiche nadinga chu mitildohna, mi suhthouna thahat chu anei ngai ahi. 

13. LISTENING (Thungai) 

Hepina neitah’a mihem khat thusei ngai hi manlutah ahi. Lamkai khat chun miho boina asuhlhap 

theina dinga mithusei ngailam panga hi a master angaije. Lamkai tampi hin thu ngaisangin aseidoh 

tam nomun, kim khat deh deh chun min aboina asei masangun asuhlhapna ding (solution) ana 

seiman ji taove. 

Adeh’a hiche hi Pastor khatnin counseling abolna’a amanchah ding lenpen le thupi pen chu ahi. 

Mitampi‘in thungai hi ning kitel umtah leh chim’um tah’in ala’un angaiji nah nah vangun ipi asei 

ahi aheji pouve. Ahin thungai iti teng thuseipa chun ipi aseiham ti hetdoh teina dinga giltah’a ngaija 

athusei ding cheng aseichai masanga thutanna semlou, lungthima jong aselam gellhuhna neimasa 

lou tina ahi. Mihem khat chun aboina lungna chimma asei chaiteng aboina chu akeh khat kisulham 

ahitai kiti jonghi hetpeh ngai ahi. Mitampin “Ka pastor/lamkai paovin kathusei eingaipeh nom leh 

kaboina tampi seiding kanop hija” ti’a atamtai. 

Midangho ngaichatna lunggil tah’a hetpeh’a pohnat huhi ithusei ja kon hilouvin amathusei 

ingaina’a kon akilang joi. Lamkai tampi hi min aboina asei ngaiman lou leuvin aboiji’un ahi. Ahin 

iboi laitah’a milung donna khat ngailhah peh hi lamkai lolhing hina le inung juiho ikhohsah, 

ingailut le ipohnat na photchetna ahi.  Mikhat ngailutna neitah leh hethem tah’a athusei ngaipeh hi 

mijouse to kitoh dela chen na, chule aphalama aloi le gol uva kisemdohna dinga manchah phapen 

ahi. Lamkai chu aseiding sehseh hilouva min aboina aseiju lunggiltah’a ngailha’a aboinao 

suhdampeh hiding ngai ahi. 

14. PRAYER (Taona) 

Lamkai chu anung juiho sanga thildanga goh hilou taona lam panga jong amasat jing jeng ngai 

ahi. Taona neilou michu Pathen’in amang cha ngaipoi. Taona hin thil nasatah abol theije. Taona’a 

kona bou Pathen thahat thilboltheina le chihna chu kichanga ahin, hiche tilou chun koima 

houlamkai lolhing ahijou ngaipoi. 

Taona hi Pathen to kihou matna ahin, Pathen lungdei hetna ahi. Lamkai khat chun midang toh 

phat aman sung sanga Pathen to phat aman khomna phat ahao angaije. Lamkai dinmun tuh jeh’a boi 

kisaval la taona mang man lou michu losam teiding ahi. Lamkai chun ama’a ding ahin, anungjui ho 

ding ahin, Pathen henga taona’a alhut jing ding angaijin, Pathen henga akilhandoh jing angaikhoh 

penne. 

15. JOY (Kipah) 

Christian lamkai houbung sunga tahsan ho chunga vaihoma panga chu kipah jing, lunglhai sel 

jing hinkho hi ahi. Hiche hin lungdam sela miho lem le kihoupi seina ahi. Pathen mite chunga 

vaipo’a khat chun ahet ding chu – ahenga hungdinga chu lung genthei, lung hesoh, boina le 

hahsatna neija mi hiding ahin, chuleh lungsatna le phulah ding nom jinga mi hungding ahi. Hicheho 

chu kipah tah’a mai lhaisella lem ding houlimpi’a alungkham naoleh aboinao suhlhap peh ding ahi. 

16. KNOWLEDGE OF THE WORD OF GOD (Pathen thu het): 

Pathen mite chunga vaihoma ahijeh’in Pathen mutheijin um tahih jongle Bible hi Pathen 

kamchang ahin, ahingjing dinga ahu ahaikhum ahin, hiche hi lamkai na le vaihomna tuh khat nin 

anei tei ding ahi.  Pakai seiju ho lah’a Peter mimolin kihe jongle aman OT khanga themgao hon 

ahunglhung dinga aseihou ahaipon ahi (Acts. 2:16, 25-28, 34-35). Thuseina, thutanna, kin kibolle 

na kitong ho jouse hi Pathen lekhabun suhdetna aneitei ding ahi. Hijeh’a chu Lamkai khat chu 

Pathen thu holgilna aneiding, hetna aneitei ding ngai ahi. 

17. SACRIFICE (Ama le ama midang dinga kipe ngam) 

Houbung sunga vaihoma pangin agel ding chu “Ka hinna hi kelngoi ho’a din kape nomin, kajo 

chanin kakelngoiho hinna din tongin kate; kamopohna lenpen chu kelngoi ho vah ahin, kitha lah tho 

hilouding, alhing setna kigoi hiding, jingkah’a patna vaiche phat channa natong hiding kahi” ti’a 

kigel lhah angaije. Ahing sanna Pathen dinga ganlhai na’a kithat dinga gancha kipedoh bang kipeh 

dohna neilou chun Houbung kaihoijou ponte. 

18. SPEAKING WITH AUTHORITY AND POWER (Thunei tahleh thanei tah’a thusei) 

Pathen’in Mose koma chun keima nakamin pang nange ati. Houbung sunga lamkai khat chu 

Pathen thalhenga miho koma thulhut, thupeh pe’a chuleh akhohna chana gihsalna pethei lamkai 

hiding ahi. Paul in hitin ati “athemmo nao hetsah jinlang, sosaljin chuleh tilkhouvin’ (2 Tim. 4:2) 

anati. Houbung sunga vaihomna tuhkhat chu ipi thaneina jala hangsan na chuleh thunei tah’a thu 

aseithei ding ham? Apan sahpa le atungdohpa Pathen thaneina jalla hichu abolding ahi. Bible’a 

bolding le juidinga thu kimu jouse hi temna (request) khatcha aumpon, thupeh (command) ngen ahi. 

Hichu ahijala lamkai khat chu kichatna neilouva ahiding doltah’a thuneitah le hangsan tah’a Pathen 

thu asei ngai ahi. 

19. ADHERANCE IN THE BIBLE AND CONSTITUTION (Bible le dan kisemho’a beh 

jing) 

Pathen kelngoi honho chinga pang le avengtup le akai hoija pang chun ahon ho cheh chaolouna 

dingle kitoh’a alhat khom theina diuva kisem danpi (by-law, constitution, manual) hoitah’a 

ahetthema, aman chah je ahetna, chuleh ahonho chintupna’a amangcha them angaije. Lhagao 

hinkho’a dinga Pathen lekhabu hoitah’a kilamkaisah jinga lamkai hiding, kiloikhomna akitup theina 

dinga dan le thupeh ho mangcha thei hitei ding ahi. Pathen thu le amitehon kikaihoina dinga 

akisemu thulhun chu hoitah’a jui jingah lamkai hiteiding, chuche dungjuija mipi lamkai jingthei ja 

mi hiding ahi.  

20. BEING FILLED WITH THE HOLY SPIRIT (Lhagaova dim) 

OT khanga Pathen’in leng dinga adeilhen miho chu thao ana nujin ahi. David thao kinu nikho’a 

pat chun Pakai lhagao chu hattah’in achunga ahung chutan ahi” (1 Sam. 16:13). “Pakaijin Mose 

henga, Nun chapa Joshua lhagao vin aumpi pa chu puijin chuleh achunga nakhut nammin ati (Num. 

27:18). Chujoule Pakai lhagao chu nachunga hattaha hung chu ding ahi (1 Sam. 10:6-10), “Pakai 

lhagao kachunga aumme…” (Lk. 4:19) Amaho lhagao theng adimset taove.. (Acts 2:4). Malai 

thulhunlui khaga Pakai lhagao ana ngaichatna chu Pathen deija mipiho amapui theina diu, amelma 

teuva konna huhdoh’a aumna diu, chuleh Pathen’in gamsung phatthei abohna ding anahin; chuleh 

alengvaipoh nao ama lunglhaina ahi’a athu tanhou chu Pathen dei ahi cheh theina ding ahi. David 

chu Pakai Lhagao achunga aum jalchun milolhing leh galhat, Pathen lunglam mitah akitin ahi. 

Pathen lhagaova dimlou mi chu Pathen’in amanchah lou ahi. Hijeh’a chu Jerusalem Christian centre 

mun masapenna dinga lamkai 7 akilhan na aquality masapen chu “Lhagao thenga dimset” (Acts 

6:5) ana kiti ahi. Pathen manchah lamkai, mipite puihoi them ihitheina dinga amasapena ngaikhoh 

chu Lhagao Thenga dim hi ahi. 

Jesu jengin jong Lhagao Thenga kijil (Lk. 1:35), Lhagao Thenga baptized chang (Lk. 3:22), 

Lhagao Theng thahatna na toh’a thil kidang abol (Matt. 12:28; Acts 10:38) Lhagao Theng 

kaithouva um ahi (Rom. 1:4; 8:11). Pathen Jesu jengbon Lhagao Theng panpina’a na atoh’a ahile 

eiho mihem maimai hin Lhagao Theng panglouva ima ibol thei dingu aumpoi. Solchahho jong 

Lhagao Theng achan ma’un ima abolthei pouve. Ahin Pentecost nikho’a Lhagao Theng achanuva 

konin (Acts 2) hansana aneijun, thil kidang abolun, kipana thupha alhangsamun, Christianity ani 

anin amachalin ahi. 

BUNG – 6 

DELEGATION 

(Thalhanga midang bolsah/pansah/sol/manchah) 

Ex. 18:25-26 sung isimleh Mosi lamkai natoh dan, aman achanga aima jouse bol louva, ima 

jouse’a kikum louva, athalhenga mi akoija; ama alenpen le athupipen ho’a bou akisah lunggim 

akimui. Hiche hi lamkai mopohna khat ahi. Tulai lamkai tampi lolhin lelna hi ivetleh ima jouse ama 

mongmongin abolding, aseiding, atohding danin ala jiuvin, midang nganse louvin abon cha’a 

aneopena pat alenpen geija akisah lunggim nalamun anoija natong cheng asuh lung phatmo goh 

hilouvin losamna jong atolo jiuvin ahi. Ajeh chu hiche hi midang ima’a gellouna le musitna khat 

jong hija ahi. 

Lamkai hilchetna khat kit jong chu: Midangho aboltheina leh abolmona hetpeh hi ahin, abol thei 

diudol cheh tohmun peh hi ahi. Midangho ahina bang tah’a mangcha’a na tongthei hochu lamkai 

hina dinga achungnungpen ahi. DL Moody’n, “Kachanga mi sangkhat natoh ding katoh sangin mi 

sangkhat tohsah ding kanomjoi” anati. Mihem khat abolthei ding lam doltah’a thaneina peh’a 

bolsah hi lamkai dihtah hina ahi. DE Hoste, General Director China Inland Mission chun, 

“Natongho athilpeh chanu pachat peh’a aboltheina lampiuva ache nadiuva kithopi’a bolsah hi 

mission lamkai hina’a akhohpen ahi” anati. Hitobang boltheina leh hina neihin lamkai chu natoh 

khat toh ding chunga alung hatah’a agimna dinga kon ahuh doh’in ahi. 

Mikhat mopohna peh ahilouleh thilkhat bolsah’a ahi’a thaneina bulhing pelouva achunga 

thuneina neitei tei (ahilouleh apumma ama deibang tah’a abolna dinga lhakang louva atuh toh 

bolsah kop) hi dihloutah ahina bana akingansena’a chu alolhin behset louding photchetna ahi. 

Hitobang mikhat mopohna peh’a changlha louva achunga thuneina nei teitei hi itahsan louna 

vetsahna ahin, kithokhom jong hibehset lou, chuleh akinganse pa dinga jong boltheina top pohdoh’a 

natoh je jong umlou, chule lamkai dinga khat training pehna jong hilou ahi. Mikhat natong khat 

tongdinga kinganse chun natoh apatpat leh achunga ho bang hoitah’a aboldoh lou maithei ahinai, 

ahin abolbol teng (experience) hung them ding ahi. Hijehchun itoh khom pi’a ibol khompi ahingal 

louleh, mikhat chu ngansena kineija ahi’a thunei na jouse en ikhutna tuhjing chun iti nama jongle 

amapa/nu chu achamkim sahlou ding ahi. 

Lamkai khat chun anungjui khat chu ajuipan ajo kham channa anganse’a mopohna apeh thei ahi. 

Ahin ajo ding sanga lenjo pohgih le mopohna akipohsah hin losamna asoi. Chujongle mihem khat 

ajo ding henasa’a mopohna pehlou jonghi suhnemna ahi. Kimkhat loi chu anoija ho 

chihna/boltheina chu ama’a sanga asan johding ginnan mopohna peh ding hi anomji pouve. 

Lamkai midang mopohna penom louho chu thiljouse’a ama akisalung gimun, aneo ho’a aboina 

lamin alenho ahaimilin ahilouleh abolman jipon; ahiloule alen ho’a akisah lunggim nalamin aneo ho 

abolman jipon, ahaimil ji’e. Achung chona anoija natongho boltheina ahedoh jipon, lamkai phatah 

tah hung kisepdoh dingho jong ating tange. Thilkhat eimong mongin ibol le pha/hoi dinga gel hi 

masang ding mulouna (short sighted policy) ahigoh hilouvin, thangthip le lungthim dih louna jong 

ahi. Lamkaijin mi aboltheina holdoh peh’a bolsah ding hi amadinga hatna, olna le lolhin cheh najoh 

ahi ti het ngai ahi. 

Mikhat chu mopohna ipeh leh achunga tahsanna nei ngai ahi. Dr. AB Simpson, founder of 

Christian & Mission Alliance chun a’institutions (collge ho) vesui ding le mopoding mi angansen, 

amaho chu athilpeh chan dungjuiju leh abol theina top cheh’a boldingin achamin alha cheh jin ahi. 

Amaho chu alolhin louvu leh aman atun doh ahi jalin alolhin lelnao chu ama lamkai hina lolhing lel 

danin alan ahi. Minoija lamkai hina mopohna kipeho chun kalamkai pan einganse na’a hin 

eitahsanin chule eitosot jinge tihi suhmil louding; ibol theina top’a ahoipen, aphapen na bol ngai 

ahi. Chuleh lamkaijin jong ngansena apeh khat chu amacham tah’a aboldinga acham lhana bana 

atosop (support) ngai ahi. 

Bible’a thalhenga natong dinga kingansena le mopohna kipeh na chung changa vetkah hoipen 

chu Jethro’n a mahpa athuhilna Ex. 18:1-27 na’a kimu khu ahi. 

Israelte Egypt’a kon kiloikhom na kitup umlou soh banga hungpot hochu chomlouvin kiloikhom 

(organized) nampi (nation) khat ahung hitaove. Hiti’a namkhat banga kiloikhoma ahung umu chun 

kivaipohna chung chang, khantouna ding chung chang, chule mipite boina jouse chun Mose chu 

jingpi aphat khojin chan chan asuboi jing tai ti Jethro’n ahung mudoh tan ahi. Hiti’a Mosi tanglouva 

mipi te chunga thu jouse ngailhah’a le thutanna apana aboi val jenga, chule Mose tahbeh’in jong 

ajojou louchu Jethro’n amu phatnin, Mose chu athalhenga mi anganse dingin thumop aneitai.  

Khatna’a, “Nathilbol hi nang dingin ahahsa behseh jenge, nangman nachangseh’a natoh molso 

jouding dol ahinai saipoi” (v.18) ati. Mijouse hin atahsa, alungthim, alhohbuh’in ajo khambep anei 

ahin, akal valla che/natoh hi bitna (safe) ahipoi. Anina’a, “tu’a nathilbol hi angongkai behsetnin, 

mipiho chun alung lhaina banguva khohsanna (attention) amulou jeh’un alung kimpouve” ati. 

Mopohna kihop dildel hin thudih’a thulhuh semna (legal decision) aso baijin chuleh mipi chun 

lungkim le lungmong tah’in ain lam akijotnui (v.23). 

Jethro’n boldinga pha asah ni jong aseijin ahi. Khatna, Mose chu Pathen thalhenga umjing ding, 

mipi chu Pathen chonna danthuho ahetsah ding; vaihomna lampang atuh’a, thuhah saho chu Pathen 

heng ahin lhut ding ati (vv.16,19,20). Nina’a, Mosin thutanna lampang chu mopohna apeh’a midang 

abolsah ding, chutileh apoh gih jangkhai ding ahi ati. Hiche thuhilna chu Mose dingin ahoi jin 

aphalheh’e. Chuti lou hileh Mose’n anungjuiho hiche lam panga mopohna pehson thei aneilou ding, 

ama thalheng ding jong kisepdoh louding ahi. Hitobanga thalhenga mopohna kipehna hi aum jilou 

jeh’in Pathen natoh ding tampi suhtang le molso louvin aumjin ahi. 

Mosen hiche hi abol jeh’in aphat chomna tamtah aume.  

1. Ama thil len leh athupi ho’a bou akisalung gimin akhohsah theije.  

2. Anung juiho lah’a hetdoh lou boltheina (talent) nei tampi hetdoh’in aumme.  

3. Amasehseh lamkaija apan jinga ahileh khonungleh ama douva hungpang thei ding boltheina 

nei mi tampiho chu tohding mopohna apeh chunga akisah lunggim jalun amatoh pangkhom asoh 

theijun ama lama apangun ahi.  

4. Thutanna chunga lungkim louna hungsoh dohthei tampi chu ahungkon doh masangin 

suhtangin aumme.  

5. Aman athinung teng namsung lamkai hoitah tah ding akisem doh’e. 

Mosin Jethro’n ahilna abol jalchun Upa 70 alhendoh ho sanga chu anatoh doh lhomjo maithei 

hina jongle vaihom dan athep jalchun Mose lamkai hina hi suhmilmo ahi dentai. Jethron Mose’n 

alhendoh dinga anahil miho chu: Lhagaolam thil hetthemtheina neimi hiding; boltheina neimi, 

ajehchu thudih bolding mi ahiuvin; khoto na neimi; Pathen gingle asopi chankhompi ho jana neimi; 

mi ja’um; mi nei otchalou le nehguh kilah louding tiho hi ahi. 

 

BUNG – 7 

 LAMKAI KHAT DINGA TIJAT UM THILHO LE DINMUN 

1. KILETSAH (Pride) 

Manthah ding konleh kiletsah na aum masaji’e. Kiletsahna hi Pathen’in adeiloupen chonset na 

ahi (Prov. 16:5). Mitampin lamkai dinmun ahin tuh teng amale ama ahung kipah chan, kiletsahna 

ahin neijin, midangho ahin muneovin ahi. Hichu hoitah’a akiven tup louleh malam akalson be 

nading le natohna dinga adal tan ahung hijin ahi. Adehsetna lhagao lama kiletsahna hi thet umpen 

ahin, lhagao thilpeh chan chunga kiletsah hi Pathen’in aja nompoi. Kiletsah hi kineosah to kibung 

butun ahi jalin Pathen manchah lamkai lolhing hina dinga adaltan pen, bolou dingpen leh pailhah 

masapen ding chu ahi. 

2. EIMA CHANG KIKHOHSAH (Egotism) 

Hiche hi kiletsah kiphondohna khat ahi. Eima boltheina le eima chung chang thu haseija, eima’a 

ding hakhohsah, achungnungpen hina ding dinmun chuna ahi. Hiche hin thiljouse Pathen lamto 

kisai leh miho phatchomna ding sangin amato kisai ding jeng gelna asodoh ji’e. Adeh’a lamkai 

anungjuihon apachat le aseiphat hochu hiche dinmuna lhah abai lamin ahi. Lamkai chun ama 

angsung ding jeng velouva, ama jeng kikhohsah louva, ama lam jeng velouva, miho lam ve’a 

amaho phatchomna ding, khantouna ding gelkhoh joh ding ahi. 

3. THANGTHIPNA (Jelousy) 

Hiche jonghi kiletsah to sopi ahi. Mithangthip chun midangho amelma dinga ginmona lungthim 

anei nome. Pathen’a dinga thangthip tah’a pan hi aphalam ahin, ahin midang chunga Pathen 

vangbohna, midang Pathen natoh le lolhinna, midang boltheina thangthip peh hi thildih loutah ahi 

(Num. 11:28). Thangthip hin midang ochat le vetlelna ahopmin ahi. 

4. MINTHANNA (Popularity) 

Hiche hi Corinth houbunga lhung chu ahin, midang khat sanga adang khat choisang le 

dopsangna ahi (I Cor. 3:4-6). Ahin hitobanga khat choisanga minthansah ding akigot laijin Paul’in 

amaho: Peter, Apollos le Paul chu kibang ahiuvin, Pathen natongkhom ahiuve (I Cor. 3:9) anatin, 

minthanna chu ana pailhai. Ahin hitobang dinmun hohi kimkhat dinga kipalna ahijin ahi. Lamkai 

khat chun min apachatna chu akisan ding ahin, hinlah hiche jeh’a chu aminthan dingleh apailhah 

ngai ahi. Achuti louleh kiletsahna alutnom ji’e. Jesun kichen tah’in “Min nachung chang thu’u 

naseipeh tenguleh mivangse nahiuve” (Lk. 6:26) anatin, “Keima min jalla min naseiset uva nabol 

hesoh tenguleh anun nom nahiuve” (Mt. 5:11) anati. 

5. MIHEM NA TOHDING MASANG PAPER NATOH DING KHOHSAH (Putting paper 

woek before people work): 

Mihohin eisuboi jin katoh ding katong theipon, hijeh chun kachanga munthipma natoh ding 

kanome tina ahi. Lamkaijin atoh ding thupi pen chu mipiho akhohsah ding chu ahin, mihem sanga 

imacha akhohjo leh achungnung jo akoi louding ahi. Pathen natoh na’a midang sanga khoh sah ding 

dang imacha aumpoi. 

6. PACHATNA NEILOU/KIPA PILOU/TILKHOUNA UMLOU (Absence of affirmation) 

Kipachatna le kitosotna hin sumle paija kithopina sangin na nasatah’in atong dohjoi akiti. 

Kipachatna leh kitilkhouna umlouna mun leh lamkai hitobang hina neilou noija natoh le 

kiloikhomna chu vangset umtah ahi. Mobile battery charging akibola akihatsah jing banga mihem 

sunglam jong hi kipachatna’a suhhat jing ngai ahi. Ahin hitobang kipachatna hi Christian 

kiloikhoma’a alhasam lhehjin, “eiho mihem pachat hol ihi pouvin Pathen na tong ihiuve” iti jiuve. 

Ahin hichu dihlou tah ahi. Lamkai mi pahcha le tilkhou jing umna kiloikhomna chu hatna khangtou 

ding, kipachat le tilkhouna beina muna chu khantouna jong umjeng jongle lhasam ding ahi. 

7. AMA CHAMTAH THUNEINA’A VAIHOM LEH THULHUH SEM (Dictatorship in 

authority & decision making): 

Kiloikhom kivaipohna’a lamkai dinmun dinga dei umloupen chu Dictatorship power (Ama 

changseh thaneina’a vai hopna) hi ahi. “Keima lamkai kahin, hetna nei kahin, dinmun sangpen nei 

kahin hijeh’a chu ibol diu, itoh diu ho jouse keiman kangaito ding ahi” tia thuneina neija thulhuh 

eimacham tah’a sem hi Christian kiloikhomna’a dinga kipalna lenpen ahi. Christian kiloikhomna hi 

alhangpi’a mipi thaneina ahin, akilhengdoh’a lamkai dinmun ding chu anempen hina lungthim 

neiding kiti ahi; luchang hina dinmun chu Christa’a ahin, dictatorship power neiding tihin Christa 

dinmun chuna ahi. 

8. THAKHEL/THALHENGA MI MANCHAH DING NOMLOU (Dirty deligation) 

Lamkai tampi hin “ajo kadinmun kilhaso lonte; natoh lhasam khante, keisanga hoijo le phajon 

boldoh getnunte; mi’a kingai kahi nompoi” ti’a kichatna anei ji jeh’un thalhenga midang khat 

gahnganse sangin ijakai amaho tah’in bolding ago’un, akhonna le alosam lo jiuvin ahi. Lamkai chun 

ahithei channa midangho jong mopohna apeh’a, eima tha khela na tohsah’a ipohgih eima le eiman 

a’olna ding kingaito ngai ahi. 

9. KIHOUMATNA LHASAM (Communication Choas) 

Lamkai chun mijousen ima jouse ahet diuva angaito louding, hon (group) chu atam chana kihou 

matna lam pangho khoh sah cheh ngai ahi ti het angaije. Kihoumatna alhahsam teng mipi chu 

muthim noija kikoi tobang ahijin, thujou (remorse) ‘in vai anahom jin ahi. Hijeh’a chu lamkai khat 

dinga kithujah to jinghi lolhinna ahi. Kihoumatna le kithujah tona aum loutheng kiloikhomna chu 

acheh chaovin, kipunkhomna aumthei jipoi. Lamkai chun mithusei jong angaiding, amatah’in jong 

anungjuiho chu akihoulimpi jing ding ahi. 

10. MALAMA DING IMA GONGLOU (Failure to focus future) 

Lamkai chu vision neiding ahi akiti to lhonna masanga ding tohgon advance’a gontupsa’a 

koijing hi ngai ahin, apet petna le aphat dung juija gontho hi lamkai dinmun dinga bulhin lelna le 

bollou ding pen ahi. Lamkaijin akhohsah pen dingchu Achesa (past) hilou, tupet (present) jong 

hilou, ahunglhung ding (future) joh ahi angaije. Ahunglhung ding phatna dinga ima gonglou lamkai 

chun muthim lah’a anungjuiho apui ahin, alhuna ding helouva moh vale le pi tobang ahi. Lamkai 



25 
 

chun malam kalsonna ding angaito’a natoh khat akichai masanga abanna ahunglhung ding phatna 

tohgon anei masat jing jeng ding ahi. Achuti louleh lamkai dihtah hithei louding ahi. 

BUNG – 9 

EIKHEL DING LAMKAI KILHEN 

(Reproduction of Leaders) 

Lamkai minthang tah hijongleh anunga ama khel ding kisemdoh lou lamkai chu lamkai losam 

ahi. Hijeh’a chu Paul’in Timothy jah’a “… ahetoh tamtah ang sunga keima’a konna najah chengse 

chu ginchat um miho chu pedoh’in, amaho jongchun midang ho ahil thei dingu ahi” (2 Tim.2:2) ati.  

Solchah Paul amaphat laija dinga lamkai lolhing pen chun anungjuiho anamanchah louva 

thuneina ana peh lou hihen, anungjui asem lou, ama banna atohban jom ding asemlou hileh lamkai 

lolhing hilouding, Kipana thupha jong ichan hama machalmo ding ahi. Ahin aman anungjui leh atoh 

ban tong ding tampi anasemin, anatoh amachalin, lentah’in atong doh’in, ahi. Amaholah’a seithei 

penho chu Timothy, Titus ho ahiuve. 

Mosin Joshua akisem doh’in, Elijah themgaovin Elisha akisem doh’in, Jesun seijui 12 akisem 

doh’in, Peter’in John Mark akisemdoh’in…ahi, tiho tampi jong Bible’a akimun ahi. 

Lamkai dinmun le natoh dinga aloupi pen chule ama bana anungjui akisem dohna dinga bolding 

chu: Lamkai chun... 

1. Aman abol khat chu anungjuiho avetsah’a ahilding angaijin ahi. Mihem koima 

athemsa’a penga aumpon, mijousen training angaicha cheh’e. Eima banna itohban tongjom ding 

kitihi seijui kisem le imuchitu ahung gadoh ding tina ahin, eitha khelding beija lolhin hi lolhin na 

bulhing ahipoi. Hijeh chun itohban tohjom ahitheina din, itha hinkhel dinga pha isahho chu iseijuija 

semma, amasatah’a inatoh vetsah ding, eima bol bang le eima sanga hatjo’ atoh theina diuva 

atilkhou toh kop ngai ahi. Hijeh’a jonghi lamkai chu vetjui thei hi ngai ahi. Mosi ahin, Jesu ahin 

Paul ahin atha khel dinga alhendoh hochu amasatah’in akouvun anung ajuisah’un anatoh avetsah 

photnun ahi. 

2. Aman anungjui ho chu atohkhom pi ding ahi. Thiljouse hi atheory’a bou hetna anatoh’a 

ipohdoh louleh panna bei ahi. Chuleh ahetkhat boldoh louva moh koithim jonghi hetlou to kibang 

ahi. Hijeh’a jong chu thalhenga nganse (delegation) anapoimo ahi itiu ahi. Ahin mikhat chu bol 

ding khat hila, vetsah’a abol dinga sol paijeng sangin (adeh’a leadership dinmun hi thilneo ahilou 

jeh’in) ihilla ahetkhat chu eima tah jaona’a bolpi ding ahi. Hichehin thakhatna tohkhom atina ahi. 

3. Ama bolsah’a tilkhouva hil: Tunvang bolthei tante iti teng achanga lhapai jeng louva 

supervisor/advisor dan deuva uma, ama tohsah’a eingaichatna le ahet louna’a hil ahi. Hiche hi 

delegation jong ahi. Hiche hin achunga thaneina jouse neija eiman ikhutna puppet (milim kisemthu 

eiman ki chotrol) banga control ding hilouvin; achama lha’a abolthei topma bolsah’a, anunga atoson 

le akithopi’a pan aseina ahi. Hiche’a hin tahsan na le monna (confidence) angai chai. Hiche dinmun 

chan lhungthei dingho chu amasa le anina pa’a son’um, tahsan thei le nganse thei ho bou chu ahi. 

Akhatna’a le anina’a jaolouvin koima jangpetnin athumna alhung pai theipoi. Hiche athumna geija 

hi alolhinna nganse thei, akingansena banga bol ahileh 

4. Ama chamma lha, imopohna dalhah khum: Eima thakhel ding (successor) kisem kiti chu 

hiche hi ahi. Hitobanga eima thakhel dinga hin kigonga abula pat hin kisin doh michun alamkai pa 

sangin jong natoh hatjo in atong joujin ahi. Ajeh chu amachun alamkaipa’a kon ahet pa le ama 

boltheina le thilpeh achana chunga ahetpa chu agopkhom teng hatcheh thei ahi. Alamdol tah’a 

inung jui le inunga natong ding semdoh hi lamkai hina quality thupi pen chu ahitai. Mosi’n Canaan 

ana galdot chu Joshua’n alo’e. Jesun Palistine gamma na atoh ahin aseijui ten vannoi alosoh’ui. 

Christianity jong hi hitobang mopohna kipehson to’a konna tu dinmun vannoi losoh sakho hung 

hithei ahi. 

Tulai lamkai tampi, houbung lamkai tampi anungjui ding, atohban tongding ahoubungmi, 

ai’insung mi achate kisemdoh joulou atamtai. Amaho chu ahin sungu leh atohgao amu’u chu 

ahimaijin, ama hinkho abeini chu aga beini jong ahijitan, thusim (history) bou ahiji taove. Ahin 

atohban tong jom ding kisemdoh hovang ahin sung sangun athinung le atohgao ahamu joh’un, 

atahsao thijeng jongleh anungjui ho lungsunga ahing jingun, thusim maimai ja hing hilouvin mihem 

hinkho’a ahing den jingun ahi.  

 

 


